
1924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

Петербург щекIуэкI дунейпсо экономи-
кэ зэхуэсышхуэм щыIэу КъБР-м и Iэта-
щхьэ КIуэкIуэ Казбек хэтащ «мыхьэнэ-
шхуэ зиIэ зи чэзу Iуэхухэм щытепсэлъы-
хьу Урысей зэкъуэт» партым мэкъуауэ-
гъуэм и 4-м иригъэкIуэкIа сессием.

ЗЭIУЩIЭР иригъэкIуэкIащ партым и Со-
вет нэхъыщхьэм Секретарь Турчак Андрей. 
Урысейм и Правительствэм щыщу абы хэ-
тащ вице-премьерхэу Хуснуллин Марат, 
Новак Александр сымэ. Сессием къри-
хьэлIащ щIыналъэ щэщIым щIигъум я 
унафэщIхэр.

«Партым къыхилъхьа жэрдэмхэу къэра-
лым и УнафэщIым Федеральнэ Зэхуэ сым 
Зэрызыхуигъэзам хыхьахэм ящыщщ газыр 
щIы Iыхьэхэм я гъунапкъэхэм нэс яхуэ шэ-
ным теухуар. А унафэм цIыхухэр куэд  щIауэ 
пэплъэрт. Вэсэмахуэ, мэкъуауэгъуэм и 
2-м, ФедерацэмкIэ Советыр арэзы те-
хъуащ абы теухуа федеральнэ законым. 
Дэфтэрым къыхелъхьэ «газ щIэшыныр 
зэкIэлъызыгъэкIуэну оператор» щыIэныр. 
Дэ дызэреплъымкIэ, абы и фIыгъэкIэ унэ 
мелуанитIым нэблагъэм зэман гъунэгъум 
газыр хуашэфынущ, - жиIащ Турчак, Пе-
тербург щекIуэкI дунейпсо экономикэ 
зэхуэ сышхуэм хэтхэм защыхуигъазэм. - 
Къимы дэкIэ, Iэмал зэриIэкIэ нэхъ тынш 
ящIащ абы пыщIа Iуэху псори, газыр 
 щыпадзэну зэманри кIыхьлIыхь мыхъунри 

къалъытащ. Газ щIебгъэшэн щхьэкIэ   
МФЦ-м е къэрал Iуэхутхьэбзэхэр цIыхухэм 
яхузэ фIэ зыгъэкI IуэхущIапIэхэм захуэб-
гъазэми  хъунущ, газыр щIэшэным текIуэдэ-
ну  мылъкур къызыхэкIынури ягъэбел-
джылы. Щхьэ хуэу ядэIэпыкъун хуейщ нэхъ 
зылъэ мыкI хэм - пенсионерхэм, ныкъуэды-
къуагъэ зыбгъэ  дэлъхэм, унагъуэшхуэхэм».

Инфраструктурэм зегъэужьыным ехьэ-
лIа проектхэр щIыналъэхэм щыгъэзэ щIэ-
ным хуэщхьэпэну Iэмалхэм теухуауэ 
къэпсэлъащ Хуснуллин Марат, губерна-
торхэр зэхуэсым хэтхэм ядэгуэшащ а Iэна-
тIэм щамурадхэмкIэ, проектхэр гъэзэ щIэ-
нымкIэ яIэ хъуа зэфIэкIхэмкIэ.

«ПсэупIэ» къэрал проектым хыхьэу Къэ-
бэрдей-Балъкъэрым 2022 - 2024 гъэхэм 
щы зэфIагъэкIыну я мурадщ Налшык къа-
лэ округым щащIыну псэупIэ хьэблэхэм 
псы яхуэшэнымрэ къагъэсэбэпар къыIу-
шынымрэ къызэзыгъэпэщыну Iуэхухэр. 
Апхуэдэ лэжьыгъэхэр Бахъсэн, Iуащхьэ-
махуэ муниципальнэ щIыналъэхэмрэ Нал-
шык къалэм и нэгъуэщI щIыпIэхэмри 
 щрагъэкIуэкIыным теухуа Iуэхум хоплъэ. 
Лэ жьыгъэхэр Урысей Федерацэм «Кавказ 
Ищхъэрэ федеральнэ щIыналъэм зе-
гъэужьын» и къэрал программэм ипкъ ит-
кIэ зэфIагъэкIыну я мурадщ.

КъБР-м и Iэтащхьэмрэ
Правительствэмрэ я пресс-IуэхущIапIэ.

«Урысейм и Президентым а и пщэ-
рылъым республикэм щыпсэу куэдым          
я дежкIэ мыхьэнэшхуэ дыдэ иIэщ. За-
коныщIэр хуэщхьэпэнущ ди къалэхэм-           
рэ къуажэхэмрэ зегъэужьыным, цIы ху-
хэм я псэукIэр егъэфIэкIуэным», - къыхи-
гъэщхьэхукIащ КIуэкIуэ Казбек.

ПЕТЕРБУРГ щекIуэкI дунейпсо экономи-
кэ зэхуэсым КъБР-м и Iэтащхьэ КIуэкIуэ 
Казбек щыIущIащ «Газпром межрегион-
газ» ООО-м и генеральнэ директор Гус -           
тов Сергей.

ЗэIущIэм щытепсэлъыхьащ цIыхухэм 
пщIэншэу газ яхущIэшэным теухуа за-
коныр, УФ-м и Президент Путин Владимир 
Федеральнэ Зэхуэсым Зэрызыхуигъэзам 
къыщигъэувахэр гъэзэщIэным ипкъ иткIэ 
Къэрал Думэм гъубж кIуам къищтар, 
 Къэбэрдей-Балъкъэрым щыгъэзэщIэным 
ехьэ лIа Iуэхухэм.

Газ щIэшэным теухуа мылъкур - газ бжьа-
мийм деж къыщыщIэдзауэ щIапIэм и 
 гъунапкъэм нэсу шэным текIуэдэнур - зыху-
хахынухэм Къэбэрдей-Балъкъэрым щыха-
гъэхьащ унэ минитхум щIигъу. Абы те-
кIуэдэну къалъытащ сом мелуан 600 хуэ-
диз. Газ зимыIэхэм яхущIэшэным яужь 
ихьэну я мурадщ дызэрыт илъэсым и 

щэкIуэгъуэ мазэм щегъэжьауэ.
«Урысейм и Президентым а пщэры-           

лъыр гъэзэщIэным республикэм щыпсэу 
куэдым я дежкIэ мыхьэнэшхуэ дыдэ иIэщ. 
ЗаконыщIэр хуэщхьэпэнущ ди къалэхэмрэ 
къуажэхэмрэ зегъэужьыным, цIыхухэм я 
псэукIэр егъэфIэкIуэным», - къыхигъэщ-
хьэхукIащ КIуэкIуэ Казбек.

Законым зэрыщыубзыхуамкIэ, жылэм 
ешэлIа газ бжьамийм къыщыщIэдзауэ 
цIыху хэхам и унэм и гъунапкъэм нэсыху 
гъэсыныпхъэ ткIуаткIуэр хуашэн хуейщ 
къэралым и хьэкъкIэ, езым и лъапсэм ар 
щызэбгрышыным текIуэдэнур унагъуэм                  
и мылъкум къыхихыжынущ. Абы къы-
дэкIуэу, цIыхухэм ятын хуей пщIэр инфля-
цэм щхьэпрыкI хъунукъым, инвестицэм 
щхьэкIэ тралъхьэ хущIыгъуныгъэхэри хаб-
жэнукъым.

Апхуэдэу, законым халъхьа зэхъуэкIы-
ныгъэхэм япкъ иткIэ, гъэсыныпхъэ-энер-
гетикэ зэхуэгъэкIуэныгъэхэр къэзыщтэнур 
Федерацэм хыхьэ щIыналъэм и Iэта-
щхьэрщ икIи ар и лъабжьэущ газыр щIэ-
шэным и щIыналъэ программэхэр зэрызэ-
халъхьэнур.

КъБР-м и Iэтащхьэмрэ
Правительствэмрэ я пресс-IуэхущIапIэ.

КъБР-м и Iэтащхьэ КIуэкIуэ Казбек мэкъуауэгъуэм 
и 3-м Санкт-Петербург щыIущIащ «Росгеология» ак-
ционер зэгухьэныгъэм и генеральнэ директор - прав-
ленэм и унафэщI Горьков Сергей. Зэпсэлъа нэужь 
абыхэм Iэ традзащ зэрызэдэлэжьэнухэр щыубзыхуа 
зэгурыIуэныгъэм.

«КЪЭРАЛЫМ щынэхъ ин дыдэ, и зэфIэкIкIи щынэхъ 
лъэрызехьэ геологие къулыкъущIапIэм зэгурыIуэны-         
гъэ епщIылIэным Iэмалышхуэхэр къыщыпхузэIуех щIым 
и щытыкIэр зыхуэдэр къэпщытэн, щIэлъ хъугъуэфIы-
гъуэхэр къэхутэн, ахэр къыщIэхауэ елэжьын IэнатIэхэм», 
- къыщыхигъэщащ КIуэкIуэ Казбек зэIущIэм.

«Росгеология»-рщ Урысей Федерацэм къэрал за-
казхэр гъэзэщIэным ехьэлIа лэжьыгъэхэр зэкIэлъы-
гъэкIуэнымкIэ хуитыныгъэ нэхъыщхьэхэр зыбгъэ-
дэлъыр, абы и мылъкум и процентищэри къэралым 
ейщ. «Росгеология»-м Къэбэрдей-Балъкъэрым щре-
гъэкIуэкI дыщэ къэлъыхъуэным, ди щIыналъэм апхуэ-
дэу щIэлъыр зыхуэдизыр къэхутэным ехьэлIа лэ-
жьыгъэхэр, дыщэ къыщIэхыпIэ IуэхущIапIэ республи-
кэм къыщызэгъэпэщыным теухуа Iуэхухэм яужь щитщ.

ЩIыщIагъ хъугъуэфIыгъуэхэр къыщIэхын IэнатIэм 
щIыналъэ валовэ продуктым зэкIэ щиубыдыр процент 
0,3-рэщ, а унэтIыныгъэм зрагъэужьын мурадкIэ зэ-
халъхьэ республикэм и щIыуэпс гъэтIылъыгъэхэр здэ-
щыIэхэр, ахэр зыхуэдизыр къыщыгъэлъэгъуауэ щытыну 
картэ.

КъимыдэкIэ, зэгурыIуэныгъэм зэрыщыубзыхуам тету, 
республикэм щрагъэкIуэкIынущ щIыщIагъыпсу ди деж 
щыIэр зыхуэдизыр къэхутэным хуэунэтIа лэжьыгъэ-          
хэр. «Росгеология»-м и IэщIагъэлIхэм зэрыжаIэмкIэ, 
гео логие къэхутэныгъэхэм щIыщIагъыпс гъэтIылъы-
гъэщIэхэр къарикIуэну угугъэ хъунущ.

Къэхутэныгъэ лэжьыгъэхэр ирагъэкIуэкIынущ 
иджырей технологие нэхъ пажэхэр я лъабжьэу, щIыр 
щаубрукIи апхуэдэхэрщ къагъэсэбэпынур.

Iэ зытрадза зэгурыIуэныгъэр хуэунэтIащ Къэбэр -         
дей-Балъкъэр Республикэм и щIыуэпс хъугъуэфIы-
гъуэхэр фейдэ нэхъыбэ пылъу къэгъэсэбэпыным, ды-
къэузыхъуреихь дунейр хъумэным, щIыуэпс гъэтIылъы-
гъэхэр зэгъэзэхуауэ къэгъэсэбэпыным, инвестицэ ин-
фраструктурэщIэ республикэм щыубзыхуным.

КъБР-м и Iэтащхьэмрэ
Правительствэмрэ я пресс-IуэхущIапIэ.

ХХIV Петербург дунейпсо экономикэ зэхуэсышхуэм 
и программэм хыхьэу мэкъуауэгъуэм и 3-м екIуэ-
кIащ Урысей Федерацэм и Къэрал советым и ко-
миссэм и зэIущIэ зыубгъуа, «Экономикэмрэ мылъ-
кумрэ» унэтIыныгъэм теухуауэ. Абы и лэжьыгъэм хэ-
тащ  КъБР-м и Iэтащхьэ КIуэкIуэ Казбек.

ЗЭIУЩIЭМ щытепсэлъыхьащ щIыналъэ бюджетхэр 
зэтеухуауэ, езыхэр зыхуэныкъуэхэр къызэфIагъэкIы-
жыфу Iуэхур зэтегъэпсыхьыным, бюджетзэхуаку транс-
фертхэр зэрырат щIыкIэр егъэфIэкIуэным, щIыналъэ-
хэм щIыхуэу ятелъыр гъэмэщIэнымрэ бюджет мылъ-
кум и хьэкъкIэ инвестицэхэр хэлъхьэнымрэ. Комиссэм 
и зэIущIэр зытеухуа Iуэхухэр щызэпкърахым щIына-
лъэхэм жэрдэм зыбжанэ къыхалъхьащ узыншагъэр 
 хъумэн, транспорт IэнатIэхэм, социальнэ и лъэны-
къуэкIэ зыхуэныкъуэхэмкIэ къызэгъэпэщыным, инф-
раструктурэм зегъэужьыным ятеухуауэ.

Республикэм и унафэщIхэм гулъытэшхуэ хуащI 
 бюджет политикэр тэмэму убзыхуауэ егъэкIуэкIыным. 
Фигу къэдгъэкIыжынщи, КъБР-м и Iэтащхьэ КIуэкIуэ 
Казбек КъБР-м и Парламентым Зэрызыхуигъэзам 
 къыщигъэлъэгъуащ 2020 гъэм республикэм и бюдже-
тыр иджы япэ дыдэу сом мелард 50-м зэрыщIигъуар, 
ар 2019 гъэм елъытауэ проценти 139,7-рэ хъуащ. Абы 
къыдэкIуэуи, налогхэмкIэ, налогыу щымыт хэхъуэхэм-
кIи 2019 гъэм елъытауэ ехъулIэныгъэхэр щыIэщ, яуб-
зыхуауэ щытахэри нэсу ягъэзэщIащ. Апхуэдэуи щIы-
налъэм и бюджетым коммерцэ щIыхуэхэр телъыж-
къым, къэрал кIуэцI щIыхуэри ягъэмэщIэн яхузэ фIэ-
кIащ, 2018 гъэм и пэщIэдзэм елъытауэ, абы сом 
меларди 4,9-рэ хагъэщIащ. «Илъэсыр гугъуу зэры-
щытам щхьэкIи къэмынэу, 2020 гъэм дэ ахэр иджыри 
сом мелуан 720-кIэ дгъэмэщIащ. Коммерцэ банкхэм я 
щIыхуэ республикэм телъкъым», - щIыналъэм и Уна-
фэщIым Парламентым Зэрызыхуигъэзам къыщыхи-
гъэщауэ щытащ, апхуэдэ лэжьэкIэм и ефIэкIыны-
гъэхэм инфраструктурэ ухуэныгъэхэм зегъэужьынри 
зэращыщыр къыхигъэщу.

Фигу къэдгъэкIыжынщи, КIуэкIуэ Казбек я пашэщ 
Къэбэрдей-Балъкъэрым и лIыкIуэу Дунейпсо экономи-
кэ зэхуэсышхуэ-2021-м хэтхэм.

КъБР-м и Iэтащхьэмрэ
Правительствэмрэ я пресс-IуэхущIапIэ.

Петербург щекIуэкI дунейпсо экономикэ зэхуэсышхуэ-2021-м: 

КъБР-м и Iэтащхьэ КIуэкIуэ Казбек хэтащ 
«Урысей зэкъуэт» партым и сессием

КIуэкIуэ Казбек хэтащ
УФ-м и Къэрал советым

и комиссэм «Экономикэмрэ
мылъкумрэ» унэтIыныгъэмкIэ

иригъэкIуэкIа зэIущIэм

КъБР-м и Iэтащхьэ КIуэкIуэ Казбекрэ «Газпром 
межрегионгаз» зэгухьэныгъэм и генеральнэ директор 

Густов Сергейрэ тепсэлъыхьащ псэупIэхэм газыр 
пщIэншэу ешэлIэным теухуа Iуэхум

КъБР-м и Iэтащхьэ КIуэкIуэ Казбекрэ
«Росгеология» къэрал IуэхущIапIэм и
унафэщI Горьков Сергейрэ Iэ традзащ
зэдэлэжьэным теухуа зэгурыIуэныгъэм

Гу зылъытапхъэ

Ди индексыр П 5894

«Адыгэ  псалъэр»  къезыгъэхьхэм  папщIэ
ПщIэ зыхуэтщI ди щIэджы-

кIа кIуэхэ!
2021 гъэм и етIуанэ илъэс 

ныкъуэм цIыхухэм яIэ ры-
хьэну газетхэмрэ журнал-
хэмрэ Iэ щы щIадз зэманым 
щIидзащ. 

«Адыгэ псалъэ» газетыр 
зыIэ ры хьэну хуейхэм хъыбар 
фыдогъащIэ - бадзэуэ гъуэм 
(июлым) къыщыщIэ дзауэ ар 
къевгъэхьын папщIэ Iэ щы-
щIэвдз хъунущ  Урысей пощ-
тым и дэтхэнэ IуэхущIапIэ ми.

Мази 6-м «Адыгэ пса лъэ» 
газетым и  уасэр сом 698-рэщ.

Урысей Федерацэм и Президент Пу-
тин Владимир дыгъуасэ къыщыпсэ-
лъащ Петербург щекIуэкI ХХIV дуней-
псо экономикэ зэхуэсышхуэм. ЗэIу-
щIэм хэтащ Къэбэрдей-Балъкъэр Рес-
публикэм и Iэтащхьэ КIуэкIуэ Казбек.

КЪЭРАЛЫМ и Президентым къиIэтащ 
 дунейпсо, къэрал политикэхэм ятеухуа 
Iуэхушхуэ зыбжанэ - экономикэм, ухуэны-
гъэ IэнатIэм, хьэрычэт Iуэху мыинымрэ 
курытымрэ зегъэужьыным къыщыщIэ-
дзауэ щIыуэпсым ехьэлIа къэхутэныгъэу 
мыхьэнэшхуэ зиIэхэмрэ лъэпкъ паркхэм, 
мэзкъуэдыхэм зегъэубгъунымрэ нэсу.

 Петербург щекIуэкI ХХIV дунейпсо эко-
номикэ зэхуэсышхуэм хэтхэмрэ абы и 
хьэщIэхэмрэ фIэхъус ярихри, Путин Вла-
димир къыхигъэщащ коронавирусым ду-
нейм зэрызыщиубгъуам къыхэкIыу Iэма-
лыншагъэкIэ икIи пIалъэ кIыхькIэ мып-
хуэдэ зэIущIэхэр зэпагъэун хуей хъуауэ 
зэрыщытар икIи дунейпсо зэIущIэшхуэр 
япэу Урысейм зэрыщрагъэкIуэкIым, биз-
нес зэгухьэныгъэхэм я лIыкIуэхэр зэхуэзэу 
зэпсэлъэну Iэмал зэраIэм мыхьэнэшхуэ 
зэриIэр.

Апхуэдэ зэхъуэкIыныгъэфIхэр къы-
щохъу экономикэшхуэми. Зэрыхуагъэфа-
щэмкIэ, блэкIа лIэщIыгъуэм и 70 гъэхэм 
лъандэрэ къэмыхъуа бжыгъэхэм нэсу 
ВВП-м и хэхъуэр дэкIуеину къалъытэ: экс-
пертхэм жаIэ абы процентихкIэ хэхъуэну. 
Апхуэдэу щытми, дунейпсо экономикэр 
къэрал зэмылIэужьыгъуэхэм зэрыщы-
зэтеу вэжыр зэтехуэркъым, къэралым и 
УнафэщIыр зэреплъымкIэ, абы узы пэ-
мыплъа зэхуэмыхъуныгъэ куэд къыдэкIуэ-
нущ, политикэ, экономикэ, социальнэ я 
лъэныкъуэкIэ.

Щапхъэ нэрылъагъу мыбдежым щохъу 
пандемием пэщIэтыныр. Президентым 
къыхигъэщхьэхукIащ дунейм и къэрал 
псоми вакцинэр ирикъуу яIэрыхьэным, 
ар зэгъэхъулIэным мыхьэнэшхуэ зэриIэр.

Путин Владимир Урысейм щыпсэухэр 
аргуэру зэ къыхуриджар коронавирус 
узы фэ зэрыцIалэм зэрызыщыпхъумэ хъу 
мастэр зыхрагъэлъхьэну. Мыбдежым 
абы щхьэхуэу къыхигъэщащ урысей вак-
цинэр халъхьа нэужь абы зыгуэр илIыкIа-
уэ зэрамытхар.

Къэрал кIуэцI политикэм ехьэлIа Iуэху-
хэм я гугъу щищIым, Урысейм и Унафэ-
щIым фIыщIэ яхуищIащ эпидемием и 
лъэхъэнэ гугъум зи IуэхущIапIэхэр къызэ-
тезымыгъэувыIэу инфраструктурэм, щIы-
налъэхэм зегъэужьыным, технологие-
щIэхэр зэхэлъхьэнымрэ лэжьакIуэхэр Iэ-
щIагъэ зэмылIэужьыгъуэхэм хуэгъэхьэ-
зырынымрэ егугъуахэм, щхьэусыгъуэ 
къамылъыхъуэу лэжьахэм, хьэрычэт Iэ-
натIэм щыщхэмрэ инвесторыщIэхэмрэ 
къыдэхьэхыным, Iуэху ядэщIэным яужь 
итахэм.

«Дэ адэкIи щIыналъэхэм защIэдгъэ-
къуэнущ хьэрычэт лэжьыгъэр да-
гъэкIынымкIэ», - жиIащ Путин Владимир. 
Абы зыхуэфащэ къулыкъущIапIэхэм къа-
лэн ящищIащ хьэрычэт IэнатIэм, цIыху 
щхьэхуэхэм я мылъку зэхэлъхэр зэIухауэ, 
тыншу щызэдагъэлэжьэфыну щытыкIэ-
хэр Урысейм и дэтхэнэ щIыналъэми 2024 
гъэм ирихьэлIэу къыщызэрагъэпэщыну, 
проектыщIэхэр абыхэм щрагъэжьэн па-
пщIэ щытыкIэхэр къыхузэрагъэпэщыну.

«Дэтхэнэ щIыналъэми къигъэлъэгъуэн 
хуейщ и зыужьыныгъэм и унэтIыныгъэ 
нэхъыщхьэхэр, абы щыгъуазэу щытып-
хъэщ бизнесыр, щIыналъэхэм къалэухуэ, 
инфраструктурэ я лъэныкъуэкIэ, инже-

нернэ сетхэр, гъуэгухэр, коммуникацэхэр 
укъуэдииным щамурадхэми хуэдэ ды дэу. 
Апхуэдэ щIыкIэкIэ, бизнесым дежкIэ нэхъ 
тынш хъунущ IуэхущIапIэщIэ е нэ гъуэщI 
ухуэныгъэщIэ щищIыну щIыпIэр къихи-
хыныр», - жиIащ Президентым.

Абы къыдэкIуэу къэралым и УнафэщIым 
къыхигъэщащ зызымыужьыфыну, эко-
номикэ зэхъуэкIыныгъэхэр щемыкIуэкI 
щIыналъэхэм яхэтын зэрыхуэмейр: «Фе-
дерацэм и дэтхэнэ щIыналъэми иIэщ ин-
вестицэ, экономикэ хэкIыпIэхэр. Ахэр ди 
цIыхухэм я псэукIэр егъэфIэкIуэным, 
урысей унагъуэхэм я зэIузэпэщагъым              
къахуэдгъэсэбэпын хуейуэ аркъудейщ».

Федерацэм хыхьэ щIыналъэхэм зе-
гъэужьынымкIэ IэмалыщIэхэм ящыщу 
увып хъэщ инфраструктурэ щIыхуэ ты-
кIэщIэхэр, абы и фIыгъэкIэ щIыналъэхэм 
щхьэщатыкIыр мащIэу пIалъэ кIыхькIэ 
ахъшэ къыIахыу Iуэхум халъхьэ хъунущ. 
Нэхъыщхьэу апхуэдэ ахъшэр зыхэлъхьэн 
хуейр цIыхухэм я псэукIэр егъэфIэкIуэным 
епха IэнатIэхэрщ, къалэхэр, нэгъуэщI жы-
лэхэр къэгъэщIэрэщIэжынырщ.

Урысейм и Президентым и къэпсэлъэ-
ныгъэм апхуэдэуи къыщытеувыIащ хьэ-
рычэт IэнатIэ мыинымрэ курытымрэ за-
щIэгъэкъуэным и Iуэхуми, компание ин-
хэмрэ къэралыр зыхуэныкъуэхэр къе-
шэлIэным зи лэжьыгъэр теухуахэмрэ 
къащэхухэм я процент 25-р хьэрычэт Iэ-
натIэ мыиным къыщIигъэкIахэм щыщу 
щытынри фIэтэмэму къыхилъхьащ.

КъимыдэкIэ, дызэрыт илъэсым хьэ-
рычэт IэнатIэ мыинымрэ курытымрэ 
дэIы гъыным теухуа щIыхуэ тыкIэщIэ 
яублэну я мурадщ - ятелъ щIыхуэхэмкIэ 
шэсыпIэ ихьэкIэщIэ къыхалъхьэ. Зи гугъу 
ящIыр хьэрычэт IэнатIэ мыинымрэ ку-
рытымрэ я корпорацэр зыдэлажьэ 
банкхэм щIыхуэ къыщраткIэ абыхэм 
шэсыпIэ яхуиувэу щIынырщ. Абы къи-
кIыращи, хьэрычэт IэнатIэ мыинымрэ 
курытымрэ щылажьэхэр зыгуэркIэ хи-
лъафэ хъужыкъуэмэ, корпорацэр абыкIэ 
щIэгъэкъуэн хъунущ, апхуэдэ щIыкIэкIи 
IэнатIэ зыгъэлажьэр щIыхуэ къэщтэным 
нэхъ тегушхуэнущ. Абы хьэрычэтыщIэхэм 
Iэмал яритынущ я IуэхущIапIэхэм зра-
гъэужьыным халъхьэну мылъку къыда-
хынымкIэ - 2024 гъэм ирихьэлIэу ар сом 
мелард 600 нэхърэ мынэхъ мащIэу 
щытынущ.

Къэралым и УнафэщIыр щхьэхуэу 
къытеувыIащ мэзхэм, мэзкъуэдыхэм, 
лъэпкъ паркхэм къахэгъэхъуэн зэры-
хуейм, ахэр фейдэ нэхъыбэ къату къызэ-
рыгъэсэбэпыпхъэм. Абы къыхигъэщащ 
Урысейм и щIыуэпсым кърит ефIэкIыны-
гъэхэр къигъэсэбэпу, щIым щIэлъ хъу-
гъуэфIыгъуэхэмкIэ дунейм щIыпIэ хэха 
зэрыщиубыдыфынур. Абы папщIэ мэз-
хэмрэ щIыхэмрэ къызэрагъэсэбэп щIы-
кIэм гулъытэ щхьэхуэ хуэщIын хуейщ.

Мыбдежым, Путиным зэрыжиIамкIэ, 
Урысейм лъэныкъуищкIэ фейдэ зыIэри-
гъэхьэфынущ. Япэрауэ, мэзхэмрэ щIыгу-
лъхэмрэ къэгъэщIэрэщIэжыным мылъку 
хилъхьэкIэрэ къэралым и цIыхухэм я 
щIы уэпс зэIузэпэщыгъэр иригъэ фIэ-
кIуэфынущ. «ЕтIуанэрауэ, дэ лэжьапIэхэр 
къыщызэIутхыфынущ парниковэ газхэм 
елэжьыным теухуа, технологие лъагэхэр 
къыщагъэсэбэпыну IэнатIэщIэм. Еща-
нэрауэ, ди продукцэр нэгъуэщI къэрал-
хэм щащIахэм япеуэфу тхузэтеухуэнущ», 
- жиIащ Президентым.

КъБР-м и Iэтащхьэмрэ
Правительствэмрэ я пресс-IуэхущIапIэ.

Урысейм и Президент Путин Владимир 
къыщыпсэлъащ Петербург щекIуэкI 
дунейпсо экономикэ зэхуэсышхуэм

Зыгъэхьэзырар
ЖЬЭКIЭМЫХЪУ Маринэщ.

Адыгэ  хабзэр  адэ  щIэиныжьщ.
Лъэпкъ Iущыгъэ:

Мэкъуауэгъуэм и 5,
щэбэт

Дыкъэзыухъуреихь щIыуэпсым и 
дунейпсо махуэщ

Хабзэр къызэпауду бдзэжьей 
къэубыдыным, ар щэным ебэныным 
и дунейпсо махуэщ

Урысей полицэр къыщызэрагъэ-
пэща махуэщ

Урысеймрэ Къэзахъстанымрэ ща-
гъэлъапIэ Экологым и махуэр

Дание пащтыхьыгъуэм и конститу-
цэм и махуэщ

1706 гъэм Москва къыщызэIуахащ 
дзэ сымаджэщ (иджы - Бурденкэ Н. Н. 
и цIэр зезыхьэ дзэ клиникэ госпиталь 
нэхъыщхьэрщ).

1783 гъэм Франджым щыщ Мон-
гольфье зэкъуэшхэу Жозеф-Ми-
шелрэ Жак-Этьеннрэ дунейм щыяпэу 
уэгум ираутIыпщхьащ бахъэкIэ лажьэ 
аэростатыр. ЦIыхубэм илъэсищэ дэ-
кIыжа иужькIэ уэгум щыпхаша гъуэ-
гум и лъагъуэр къахузэIузыхар ахэрщ. 

1881 гъэм хирургхэм я урысей зэ-
гухьэныгъэр къызэрагъэпэщащ.

1945 гъэм Берлин Iэ щытрадзащ 
Германиер зэрыхагъэщIамкIэ икIи 
СССР-м, США-м, Инджылызым, 
Франджым я правительствэхэм Гер-
манием и власть нэхъыщхьэм и къа-
лэнхэр зэрагъэзэщIэнум теухуа дек-
ларацэм. А къэралхэм я дзэзешэхэу 
Жуков Георгий, Эйзенхауэр Дуайт, 
Монтгомери Бернард, Латр де Тас-
синьи сымэщ абы зи Iэ щIэлъыр.

1954 гъэм Москва Эстрадэм и театр 
къыщызэIуахащ.

1967 гъэм КъуэкIыпIэ Гъунэгъум 
щыщIидзащ хьэрып-израиль зауэм. 
Ар тхыдэм хыхьащ Махуих зауэ цIэр 
иIэу - Израилыр Мысырым, Иордани-
ем, Сирием ятеуат.

1981 гъэм США-м узыфэхэм 
якIэлъыплъынымкIэ и центрым и 
щIэныгъэлIхэм узыфэщIэ - СПИД 
зыфIащар - къахутащ. 

Журналист, тхакIуэ, КъБР-м щэнха-
бзэмкIэ щIыхь зиIэ и лэжьакIуэ Бе-
къан Чыланий къызэралъхурэ илъэс 
95-рэ ирокъу.

УФ-м щIыхь зиIэ и мелиоратор 
 Мамхэгъ Алексей и ныбжьыр илъэс 
82-рэ ирокъу.

Польшэм щыщ актрисэ цIэрыIуэ, ди 
къэралым щытраха фильм куэдми 
щыджэгуа Брыльскэ Барбарэ и ныб-
жьыр илъэс 80 ирокъу.

КъБР-м и цIыхубэ усакIуэ, публи-
цист Бещтокъуэ Хьэбас и ныбжьыр 
илъэс 78-рэ ирокъу.

Радиожурналист Къудей Лидэ къы-
щалъхуа махуэщ.

УФ-м спортымкIэ щIыхь зиIэ и мас-
тер, псы есынымкIэ тренер, Урысей 
Федерацэм ЛэжьыгъэмкIэ и ЛIы-
хъужь Покровская Татьянэ и ныб-
жьыр илъэс 71-рэ ирокъу.

Урысей тхакIуэ, философ, МКъУ-м и 
профессор, телевиденэм «ЩIалэ, 
пщащэ Iущ цIыкIухэр» нэтын цIэры-
Iуэр щезыгъэкIуэкI Вяземский Юрий 
и ныбжьыр илъэс 70 ирокъу.

Шэрджэс еджагъэшхуэ, мэкъумэш 
щIэныгъэхэм я доктор Мамбэт Мура-
дин и ныбжьыр илъэс 61-рэ ирокъу.

Экономикэ щIэныгъэхэм я доктор, 
КъБКъМУ-м и профессор ФиIэпщэ 
Владимир и ныбжьыр илъэс 55-рэ 
ирокъу.

Теленэтынхэр езыгъэкIуэкI, «Япэ ка-
налым» сабийхэм папщIэ, апхуэдэуи 
нэгузыужь нэтынхэр зыгъэхьэзыр и Iэ-
натIэм и унафэщI Пельш Валдис и 
ныбжьыр илъэс 54-рэ ирокъу.

Урысей фигуристкэ, Олимп Джэгу-
хэм я чемпионкэ Липницкая Юлие и 
ныбжьыр илъэс 23-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык пшэр техьэ-текIыу 
щыщытынущ, пIалъэ-пIалъэкIэрэ 
уэшх къыщешхынущ. Хуабэр махуэм 
градус 17 - 18, жэщым градус 14 - 15 
щыхъунущ.

Мэкъуауэгъуэм и 6,
тхьэмахуэ

Гуэлхэр, псыхэр гъэкъэбзэным и 
дунейпсо махуэщ

Урысыбзэм и махуэщ. Ар ООН-м 
Жылагъуэ хъыбарегъащIэ IуэхущIа-
пIэхэмкIэ и департаментым и жэр-
дэмкIэ ягъэуващ 2010 гъэм, УФ-м ща-
гъэлъапIэ 2011 гъэм къыщыщIэдзауэ. 
Лъэпкъ Зэкъуэтхэм я Зэгухьэныгъэм 
нэхъ къигъэсэбэп бзихым ящыщщ 
урысыбзэр, инджылызыбзэм, хьэры-
пыбзэм, испаныбзэм, китаибзэм, 
франджыбзэм яхуэдэ дыдэу. 

Пушкиным и махуэр Урысейм ща-
гъэлъапIэ. 1799 гъэм къалъхуащ урыс 
усакIуэ, тхакIуэ щэджащэ Пушкин 
Александр.

Украинэм журналистым и махуэр 
щагъэлъапIэ

Къэзахъстаным и Финанс полицэм 
и махуэщ

Швецием и Ныпым и махуэщ
Швейцарием лъагъуныгъэм и ма-

хуэр щагъэлъапIэ
1882 гъэм США-м щыщ Сили Генри 

электрокъарукIэ лажьэ ету къызэ-
ригупсысам щыхьэт техъуэ тхылъ ира-
тащ.

1922 гъэм цIыхубэ комиссархэм я 
советым и унафэкIэ къызэрагъэпэ-
щауэ щытащ литературэмрэ тхылъ 
къыдэзыгъэкI IуэхущIапIэхэмрэ я уп-
равленэ нэхъыщхьэр (Главлит). 
Къэралым 1990 гъэхэм щекIуэкIа зэ-
хъуэкIыныгъэхэм я зэманым зэбгра-
утIыпщыкIыжауэ щытащ.

1922 гъэм къыдэкIыу щIидзащ 
«Крестьянка» литературэ-художест-
веннэ журналыр.

1944 гъэм етIуанэ фронтыр къызэ-
Iуахащ.

1945 гъэм «1941 - 1945 гъэхэм 
екIуэкIа Хэку зауэшхуэм и лъэхъэнэм 
и къару емыблэжу зэрылэжьам пап-
щIэ» медалыр ягъэуващ.

1957 гъэм къэралым щыяпэу 

 Москва «Детский мир» тыкуэныр 
къыщызэIуахащ. Сабий хьэпшыпхэр 
щащэ апхуэдэ тыкуэнхэр къы-
кIэлъыкIуэ илъэсхэм щылажьэ хъуащ 
СССР-м и адрей къалэшхуэхэми.

1992 гъэм Урысейм и Президент 
Ельцин Борис Iэ щIидзащ Москва 
 къалэм и Iэтащхьэу Лужков Юрий 
зэригъэувым теухуа унафэм.

Урыс дзэзешэ цIэрыIуэ Невский 
Александр къызэралъхурэ илъэс 801-
рэ ирокъу.

Нэмыцэ тхакIуэ цIэрыIуэ, Нобель и 
саугъэтыр 1929 гъэм зрата Манн 
 Томас къызэралъхурэ илъэси 146-рэ 
ирокъу.

«Спартак», «Гаянэ» балет цIэрыIуэ-
хэр, нэгъуэщI куэди зытха ермэлы 
композитор, СССР-м и цIыхубэ ар-
тист, Социалист Лэжьыгъэм и ЛIы-
хъужь, Совет Союзым и Къэрал сау-
гъэтыр зрата Хачатурян Арам къызэ-
ралъхурэ илъэси 118-рэ ирокъу.

Совет актрисэ цIэрыIуэ, СССР-м и 
цIыхубэ артисткэ, Сталиным и цIэр 
зэрихьэу яту щыта саугъэтыр 1951 
гъэм зыхуагъэфэща Пельтцер Та-
тьянэ къызэралъхурэ илъэси 117-рэ 
ирокъу.

ТхакIуэ, егъэджакIуэ, СССР-м егъэ-
джэныгъэмкIэ и лэжьакIуэ пажэ 
Апажэ Ахьмэд къызэралъхурэ илъэс 
81-рэ ирокъу.

Физико-математикэ щIэныгъэхэм я 
доктор, профессор, ЩIДАА-м и ака-
демик, ГъуазджэхэмкIэ Петровскэ 
академием и академик, УФ-м метео-
рологиемкIэ щIыхь зиIэ и лэжьакIуэ 
Къалэ Хьэжбарэ и ныбжьыр илъэс 
78-рэ ирокъу.

Медицинэ щIэныгъэхэм я доктор, 
КъБКъУ-м и профессор, ЩIДАА-м и 
академик Абыдэ Мусэ и ныбжьыр 
илъэс 69-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык уфауэ щыщытынущ, 
уэшх къыщешхынущ. Хуабэр махуэм 
градус 18 - 19, жэщым градус 14 - 15 
щыхъунущ.

Мэкъуауэгъуэм и 7,
блыщхьэ

Ерыскъыпхъэхэр цIыхум и узын-
шагъэм дежкIэ шынагъуэншэу щы-
тыным и дунейпсо махуэщ

Урысейм и мелиораторым и ма-
хуэщ

Алтай Республикэм и конституцэр 
къыщащта махуэщ

Испанием щагъэлъапIэ Республи-
кэм и махуэр

1340 гъэм Голландием Роттердам 
къалэм и лъабжьэр щагъэтIылъащ.

1498 гъэм Колумб Христофор 
ежьащ дунейр къызэхикIухьыну, 
иджы ещанэу.

1732 гъэм Санкт-Петербург япэ ЩIы-
махуэ уардэунэм, пащтыхь гуащэ Ио-
анн ипхъу Аннэ хуаухуам, и лъабжьэр 
щагъэтIылъащ.

1775 гъэм Колоние Зэгуэтхэм я цIэр 
Америкэм и Штат Зэгуэтхэр жиIэу 
зэрахъуэкIащ.

1972 гъэм Москва щыщIадзащ 
шыхэр зыщIэщIа гухэмкIэ цIыхухэр 
къыщрашэкIыну гъущI гъуэгу ухуэныр.

1881 гъэм Пушкин Александр и фэ-
еплъ Москва къыщызэIуахащ.

1903 гъэм франджы щIэныгъэлI 
Кюри Пьер Берлин къалэм хэIущIыIу 
щищIащ полоний химие пкъыгъуэ-
щIэр къызэрихутар.

1919 гъэм Нью-Йорк япэу щекIуэкIащ 
автомобилыр зегъэкIуэным зэрыхуэ-
хьэзырыр къызэрапщытэ экзамен-
хэр.

1936 гъэм КъБР-м Физкультурэмрэ 
спортымкIэ и республикэ комитет 
къызэрагъэпэщащ.

1960 гъэм Сауд Хьэрыпым цIыхубз-
хэр хуит щащIащ щIэныгъэ зрагъэ-
гъуэтыну.

2008 гъэм Европэм футболымкIэ и 
чемпионатым щIидзащ. Ар Австрием-
рэ Швейцариемрэ щекIуэкIащ мэ-
къуа уэгъуэм и 7-м къыщыщIэдзауэ 
мэкъуауэгъуэм и 29 пщIондэ. Абы 
 щытекIуауэ щытащ Испанием и ко-
мандэ къыхэхар.

УэрэджыIакIуэ цIэрыIуэ, РСФСР-м и 
цIыхубэ артист Собинов Леонид 
къызэралъхурэ илъэси 149-рэ ирокъу.

Дзэ къулыкъущIэ, Совет Союзым и 
Маршал, Совет Союзым и ЛIыхъужь 
Мерецков Кирилл къызэралъхурэ 
илъэси 124-рэ ирокъу.

ТхакIуэ, усакIуэ-уэрэдус, драматург, 
актёр, УФ-м и цIыхубэ артист Арканов 
(и унэцIэ дыдэр Штейнбокщ) Арка-
дий къызэралъхурэ илъэс 88-рэ 
 ирокъу.

Совет актрисэ, Урысей Федерацэм и 
цIыхубэ артисткэ Лавровэ Татьянэ 
къызэралъхурэ илъэс 83-рэ ирокъу.

«Адыгэ макъ» газетым и редактор 
нэхъыщхьэм и къуэдзэ, драматург, 
АР-м щIыхь зиIэ и журналист Хъурмэ 
Хъусен и ныбжьыр илъэс 75-рэ 
 ирокъу.

Тыркум щыщ адыгэ тхакIуэ, Нобель 
саугъэтым литературэмкIэ и лауреат 
2006 гъэм хъуа Памук Орхьэн и ныб-
жьыр илъэс 69-рэ ирокъу.

КъБР-м щIыхь зиIэ и артист Тэтэр 
Анатолий къызэралъхурэ илъэс 69-рэ 
ирокъу.

Урысей тхакIуэ Донцовэ Дарье и 
ныбжьыр илъэс 69-рэ ирокъу.

УэрэджыIакIуэ, УФ-м щIыхь зиIэ и 
артист Маршал Александр (и унэцIэ 
дыдэр Миньковщ) и ныбжьыр илъэс 
64-рэ ирокъу.

Урысей теннисисткэ, 2016 гъэм Рио-
де-Жанейрэ (Бразилие) щекIуэкIа 
Олимп Джэгухэм щытекIуа Макаровэ 
Екатеринэ и ныбжьыр илъэс 33-рэ 
ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык пшэр техьэ-текIыу 
щыщытынущ, пIалъэ-пIалъэкIэрэ 
уэшх къыщешхынущ. Хуабэр махуэм 
градус 19 - 20, жэщым градус 13 - 14 
щыхъунущ.

ТхылъыщIэ

ЩIэныгъэщIэкъум
и  дуней  телъыджэ

  

Бахъсэн щIыналъэм щэнхабзэм-
кIэ и IуэхущIапIэм и лэжьакIуэхэм 
Зеикъуэ къуажэ дэт, сабий зе-
иншэхэмрэ адэ-анэхэм я нэIэ щIэ-
мытыжхэмрэ я еджапIэм и къуда-
мэу зи акъылкIэ сэкъат зиIэхэм я 
интернатым и гъэсэнхэм папщIэ гуи-
мыхуж махуэщI къыхузэрагъэпэ-
щащ Сабийхэр хъумэным и дуней-
псо махуэм. Сабий 80 хуэдиз зыщIэс 
еджапIэр а махуэм къыпхуэмы-
цIыхужыну щIэращIэт, цIыкIуи ини 
нэжэгужэт, жыпIэнурамэ, гуфIэ-
гъуэшхуэт.

ЦIЫКIУХЭМ я гукъыдэжым зра-
гъэIэтыну псысэхэм хэт лIы-

хъужьхэм я щыгъынкIэ хуэпа джэ-
гуакIуэхэр, уэрэджыIакIуэхэр, гушы-
IакIуэхэр  къеблэгъат. Абыхэм ягъэ-
хьэзыра  нэгузыужь зэхьэзэхуэхэм 
сабийхэр жану хыхьэрт, утыку кърахьэ 
къафэхэми хэувэрт, уэрэдхэр 
зэщIэжьыуэу зэдыжаIэрт.

«Хуабагърэ IэфIагърэ хуэмыныкъуэ 
сабий щыIэкъым. Ар абыхэм къа-
хузэзыгъэпэщыфынури балигъхэрщ. 
Абыхэм яIэну гукъыдэжыр, яхэлъыну 
нэщхъыфIагъыр дэращ зэлъытар. 
Сабийхэр хъумэным и махуэм ды-
хуейт дэтхэнэ зы цIыкIуми насыпыфIэу 
зыкъилъытэжыну, къазэрыфIэIуэхур, 
фIыуэ зэралъагъур дэтхэнэми зы-
хищIэну. Дыщогугъ ди щIэблэм 
псэукIэ дахэ яIэну, гулъытэрэ зэхуэ-

гъэкIуатэрэ щыбэ дуней тетыну. Ды-
къызыхыхьа сабийхэр куэд зыхуэны-
къуэщ, яхуэтщIэфыр дгъэгуфIэнра-
щи, абы щымыщIэу псэуну ди гуа-
пэщ», - жиIащ Бахъсэн щIыналъэм 
щэнхабзэмкIэ и IуэхущIапIэм и 
унафэщIым и къуэдзэ Тхьэмадокъуэ 
Зерэ.

«Нобэрей махуэм хьэщIэхэм нэфIэ-
гуфIэ ящIа цIыкIухэм уахэплъэныр 
дэркIэ зимыуасэ щыIэкъым, - къыддэ-
гуэшащ интернатым и унафэщI Що-
джэн Мадинэ. - А гукъыдэж  ягъуэ  там 
зэщIиIыгъэу сабийхэр иджы ри зыб-
жанэрэ екIуэкIынущ. Уеблэ мэ, 
еджэным дыпыхьэжа нэу жьи, абы и 
джэрпэджэжыр иджыри зыкъомрэ 
ужьыхыркъым - иропсалъэ, ягу къа-
гъэкIыж, я гукъыдэжыр зэтесу ирыре-
гъэхьэкI. Сабийхэр хъумэным и ду-
нейпсо махуэр езыхэм зэратеухуар 
ящIэу, ар зэрагъэмахуэщIынуми 
пэплъэу апхуэдэщ ди гъэсэнхэр. Дэри 
аращ дызыхуейр - цIыхур абыхэм 
зэрахуэныкъуэр зыхащIэу, фIыуэ зэ-
ралъагъур ящIэу, зытет дунейм гужь-
гъэжь хуамыщIу къэгъэтэджынырщ. 
Ди хьэщIэхэм фIыщIэ яхудощI ди са-
бийхэм къыхуащIа гулъытэм папщIэ».

Бахъсэн щIыналъэм щIыпIэ унафэр 
щызегъэкIуэнымкIэ и IуэхущIапIэм 
къыбгъэдэкIыу цIыкIухэр тыгъэхэмкIэ 
ягъэгуфIащ, сурэт зытрагъэхащ.

ЗЕЙ  Розэ.

Гуимыхуж  махуэщI
къыхузэрагъэпэщ

ООН-м и Ассамблее Нэхъыщхьэм 
и зи чэзу зэхуэсым, 1972 гъэм мэ-
къуауэгъуэм и 5-м Швецием и къа-
лащхьэ Стокгольм щызэхэтам, 
щытепсэлъыхьащ дыкъэзыухъуре-
ихь дунейм къыщыхъу Iуэхугъуэ 
мыщхьэпэхэу арэзы дызытехъуэн-
кIэ Iэмал зимыIэхэм. ЩIыуэпсым и 
щытыкIэм кIэлъыплъыным хуэгъэ-
за япэ программэр (ЮНЕП), къэрал 
куэдыр иужькIэ арэзы зытехъуар, 
щызэхагъэувари абы щыгъуэщ.

АБДЕЖЫМ къыщегъэжьауэ, мэ-
къуауэгъуэм и 5-р Дыкъэзыухъуре-

ихь дунейр хъумэным и махуэу ООН-м 
хыхьэ къэрал псоми къыщалъытащ. 
Зы гъэ къэмынэу, ар щагъэлъапIэ 
къэрали 100-м щIигъум. 

ЩIыуэпсыр хъумэным, и щытыкIэр 
егъэфIэкIуэным хуэунэтIа Iуэху-
гъуэхэр къыщызэрагъэпэщ а пIалъэм 
Урысей Федерацэм, 2007 гъэм къы-
щыщIэдзауэ, «Экологым и махуэ» 
 хужаIэ. 

Мэкъуауэгъуэм и 5-м, хабзэ зэры-
хъуауэ, дыкъэзыухъуреихь дунейм гу-
лъытэ хэха хуэщIыным хуэгъэза 
лэжьыгъэхэр дэнэ лъэныкъуэкIи щра-
гъэкIуэкI: къалэ уэрамхэм лъакъуэ-
рыгъажэм дихьэххэр щызэхуашэс, 
зыгъэпсэхупIэхэм щIыуэпсым и 
щытыкIэм щыгъуазэ уахуэзыщI 
гъэлъэгъуэныгъэхэр къыщызэIуах, 
курыт школхэм концертхэр, зэпеуэхэр 
къыщызэрагъэпэщ, зи гугъу тщIы 
Iуэхугъуэхэм еджакIуэхэр трагъэт-
хыхь, ныбжьыщIэхэм жыгыщIэхэр 
храгъасэ, пхъэнкIийхэр зыщIрагъа-
къуэ.

Экологым и махуэр псом япэу зы-
гъэлъапIэр цIыхубэр арами, къэрал 
куэдым я политикхэми абы гулъытэ 
хэIэтыкIа хуащI, дыкъэзыухъуреихь 
дунейм дыхуэсакъын зэрыхуейм 
жылагъуэр къыхураджэу, хузэщIа-
гъэуIуэу…

ГъэщIэгъуэнщ

•Амазонкэм псыIагъэр щебэкI и мэз-
хэм ди планетэм и атмосферэм хыхьэ 
кислородым и Iыхьэ тхуанэм щIигъур 
къат. 
•Швецием и Правительствэм зэхи-
гъэува программэм лэжьэн зэры щI-
рагъадзэрэ, а хэкум, зы илъэс 
къэмынэу, кIэрыхубжьэрыхуу тонн 
 80-м нэблагъэ ирашалIэ. А щIына-
лъэм нэгъуэщI къэралхэм апхуэдэ 
«тыгъэ» къащIыIрихым щхьэусыгъуэ 
иIэщ: пхъэнкIий-кIэрыхубжьэрыхухэр 
щагъэсыжкIэ электрокъару къызэры-
хагъэкIыф технологие къызэрыща-
гупсысарщ. 
•США-м щыпсэухэм «къащыдэхуэ» 
пхъэнкIийхэм я зы процентыр сабий 
цIынэхэм кIэлъызэрахьэ подгузникхэ-
ращ. Нэхъ шынагъуэжыр аращи, ахэр 
щIым щыхэсеежыр илъэс 250-рэ 
дэкIа иужькIэщ. 
•Хы Хуэм зи фIэщыгъэ псы итыпIэ 
абрагъуэм ищхъэрэкIэ гъэза и Iыхьэм, 
псори зэхэту, километр зэбгъузэна-
тIэу мелуан 1,5-м нэблагъэм, щоу-
фафэ-щоуфэразэ Азиемрэ Амери-
кэмрэ я къэралхэм пластикым 
къыхэщIыкIа я кIэрыхубжьэрыхуу тон-
ни 100 хуэдиз. 

КЪУМАХУЭ  Аслъэн.

Бейтыгъуэн Сэфарбий иджыри и 
зы щIэнгъуазэ къыдэкIащ. «Панора-
ма мировых имён: вершины в ори-
гинальных терминах» - аращ и лэ-
жьыгъэм фIищар.

МЫБЫ ипэкIэ, 2010 гъэм, дунейм 
къытехьащ «Великие личности и 

ценности. Мир острой критики», 2015 
гъэм - «Пионеры всемирной исто-
рии», «Кабардинцы: факты истории в 
архивных документах и материалах» 
(2018) щIэнгъуазэхэр.

IуэхуитIым зэуэ гу лъывэзгъэтэнут: 
тхылъиплIыр къыщыдэкIа гъэхэмрэ 
мы тхылъхэр псори зэрыщIэнгъуа-
зэмрэ. ИлъэсипщIым къриубыдащ а 
лэжьыгъэшхуэр!

Сыщыуэнри хэлъщ, ауэ зы цIыху 
щIэнгъуазэ зэхигъэувэным тегушхуэн 
папщIэ, е абы щIэныгъэшхуэ бгъэ-
дэлъщ, е апхуэдэу закъищигъэхъуну 
хэтщ. Бейтыгъуэным и лэжьэкIэм щы-
гъуазэхэм ящIэ «закъыщигъэхъу-
ным» ар зэрыпэжыжьэр. Ар езыр-
езыру, щIэныгъэр и гъуазэу ирокIуэ 
зэгуэр зытеува лъагъуэм, дуней зэры-
зехьэм къыхэмыхьащэу. Апхуэдизу 
щIэщIауэ щIэлажьэри езым ищIэмкIэ 
къытщхьэпэну зэрыхуейр арагъэнщ.

ЩIэныгъэ зиIэ, щхьэхуитыныгъэ 
зэзытыжыфа, гушыIэ зыхэлъ цIыхущ 
мыр, жиIэнщ, езыр имыцIыхуу, абы и 
тхылъхэр щIэзыджыкIым. Ар къыпху-
жаIэн папщIэ уи нэхъыжьхэм яхэлъам 
щыщ уи лъым къыхэнауэ, гугъу зеб-
гъэхьу уеджауэ, узэджам акъыл 
къыхэпхауэ зы ныбжь гуэрым унэсын 
хуейщ. 

Кууагърэ дахагъэкIэ гъэнщIа гуп-
сысэм и лъыхъуакIуэу и гъащIэр ихьа-
ми ярейуэ, Сэфарбий и тхылъхэр ди 
зэманым къокIупс: тхыгъэхэр кIэщIщ, 
гурыIуэгъуэщ, щIэныгъэ къызыхэпхщ. 
Ахэр илъэс пщIы бжыгъэкIэ зэхуи-
хьэсщ, зытеухуам елъытауэ зэри-
гъэуIухэри, тхылъ гъэщIэгъуэныщэу 
тыгъэ къытхуищIащ. НэгъуэщIхэм ят-
хам игу ирихьу къыхихам езым и Iэда-
къэщIэкIи дыщIигъуащ, дыдейхэри 
яцIыхупхъэщ, жыхуиIэ щIыкIэу. Сэ-
фарбий зэхигъэува щIэнгъуазэхэм я 
гугъу щещI ди республикэм, Кавказ 

Ищхъэрэм щыщ щIэныгъэлI, тхакIуэ, 
усакIуэ, драматург, политик, жыла-
гъуэ лэжьакIуэ куэдым.

Мы псор жытIэн хуей щIэхъуа 
иужьрей щIэнгъуазэр IыхьипщIу гуэ-
шащ. Псалъэм папщIэ, япэ, етIуанэ 
Iыхьэхэр ятеухуащ Урысей Федера-
цэмрэ хамэ къэралхэмрэ: пащтыхь-
хэр; къэрал, жылагъуэ лэжьакIуэхэр; 
дзэлIхэр; революцэ-демократ зэщIэ-
хъееныгъэм хэтахэр; тхакIуэхэр. Ад-
рей Iыхьэхэр - философхэм, щIэны-
гъэлIхэм, цIыхубзхэм, экономикэм, 
тIасхъэщIэххэм, гъуазджэм, спортым 
ятеухуащ.

Бейтыгъуэным и щIэнгъуазэм 
еджэхэм гу лъатэнущ ди тхьэкIумэм 
ирамыгъэкIыурэ щихъ, тхьэпэлъытэ 
тщащIа куэдым я дуней тетыкIам нэ-
гъуэщI нэкIэ узэрыригъэплъым, 
зытебгъэува лъагапIэм языныкъуэхэр 
«къызэрыпфIридзыхым». Сэфарбий 
ар щIищIэр зы идеологием зыдедмы-
гъэхьэхын, цIыхум и хьэл-щэ нымрэ и 
гуращэмрэ здынэсыр дымыщIэу и 
«нып» дыщIэмыувэн папщIэу къыс-
щохъу. Ар щыпхузэфIэкIынури щIэ-
ныгъэ уиIэмэщ, ЩIыр куэд щIауэ 
къызэрекIэрэхъуэкIыр, цIыху хэм я 
хьэл-щэным щIагъуэу зэрызимы-
хъуэжыр къыбгурыIуэмэщ.

Сэфарбий ейуэ сызэджам тызо-
щIыхьри, ахэр зэригъэнщIа щIэныгъэ-
ми, гушыIэми, нэр изыщI пэжми япэ 
сфIищу хэлъыр тхакIуэм и щхьэ хуи-
тыныгъэращ - и акъылыр зы хуэ кIуар 
игурэ и псэрэ хуиту къеIуатэ. Зощенкэ 
Михаил «писатель с перепуганной 
 душой» жыхуиIэ щытыкIэр Бей-
тыгъуэным пхуехьэлIэнукъым. Дев-
гъэ  плъыт Сэфарбий и жыIэгъуэ хэм, 
эссехэм, тхыгъэ кIэщIхэм щхьэ хуи-
тыныгъэу хэлъым! ГъащIэ гъуэ мылэ 
(щIэныгъэрэ акъылу жыхуэ сIэщ) зэ-
хуэзыхьэсыфаращ апхуэдэ хуиты ны-
гъэ зэзытыжыфынури ар зэкIунури.

Мы тхылъыр зыхуэгъэзар тхыдэ, 
филологие, философие, политикэ 
Iуэхухэм щыщ зи лэжьыгъэращ. Мы 
щIэнгъуазэм итым гугъу зригъэхьу 
еджэн студентхэм къахэкIмэ, Iущ, 
жьакIуэ хъунымкIэ къахуэщхьэпэнущ.

ШИРДИЙ  Маринэ.

Мэкъуауэгъуэм и 12-м Псыкъелъэ 
цIыкIухэм, Шэджэм Ищхъэрэрэ 
 Хъущтэ-Сыртрэ деж, щекIуэкIынущ 
«Хъыршыным и махуэшхуэ» зыфIа-
ща республикэ фестивалыр. Ар 
къызэрегъэпэщ цIыхубэ IэпщIэ-
лъапщIэхэм я «УСТА» зэгухьэны-
гъэм и Къэбэрдей-Балъкъэр щIы-
налъэ жылагъуэ къудамэм. 

ЗЭХЫХЬЭР егъэкIуэкIыным арэзы 
техъуащ Шэджэм муниципальнэ 

 районымрэ Шэджэм Ищхъэрэ къуа-
жэмрэ я щIыпIэ администрацэхэр, 
Шэджэм щIыналъэм ЩэнхабзэмкIэ 
и управленэр.

Фестивалым и къызэгъэпэща-
кIуэхэм я мурадыр зытеухуэжар рес-
публикэм ис лъэпкъхэм я щэнхабзэ 
щIэиным щIалэгъуалэм пщIэ хуащIу 
къэгъэтэджынырщ, цIыхубэ IэпщIэ-

лъапщIагъэм гу хурагъэщIыну, ира-
гъэхъумэну, зрагъэужьыну зэры-
хуейрщ. КъищынэмыщIауэ, апхуэдэ 
IэмалкIэ хагъэплъэжынущ къэрэ-
шейхэмрэ балъкъэрхэмрэ я тхыдэм, 
ди къэрал псом къыщащIа я лъэпкъ 
шхыныгъуэ хъыршыныр нэхъри 
яIэтынущ. Къалэну зыхуагъэувыжхэм 
ящыщщ хъыршын лIэужьыгъуэхэр 
(далъхьэм елъытауэ) зэра хъумар, 
ахэр зэрапщэфIыр ягъэ лъэгъуэныр, 
а шхыныгъуэр гъэ хьэзы рыным 
хуэIэкIуэлъакIуэхэр ягъэ  лъэпIэныр. 

Фестивалым хэтыну кърагъэблэ-
гъащ цIыхубэ IэщIагъэхэм, шхыны-
гъуэхэр гъэхьэзырыным ехьэлIауэ 
щIэныгъэ зиIэхэри а Iуэхухэм ди-
хьэххэри.

Зэхуэсым щIидзэнущ сыхьэт 11-м.

БАГЪЭТЫР  Луизэ.

ЕкIуэкIыу: 1. Къуэпс 3. Аргъей 6. Нахъутэ 11. КIэпхъ 12. Тхьэмпэ 13. Хъыбар 
14. Блэгъу 16. Хьэсанш 20. Трамэ 21. ЩIыIу 24. Ханко 26. ГуащэIэпэ 27. Лъа-
къуэху 29. КIадэ 30. Гъур 31. УнэIут 33. Сосрыкъуэ 36. Нэгъуджэ 38. Бганэ 39. 
Еру 42. Саут 44. Сэро 47. Бру 48. Гъэгъаишхуэ 49. Мэжджытудз 50. Пша хъуэплъ 
52. Уэсэпс 54. НабдзэщIэч 57. Ахъшэ 58. Аранэ 60. Мэзыш 62. Фэкъу 63. 
Пщэпкъ 67. Щхьэмыж 70. Щтэ 71. Хьэнэпс 74. Пхъуантэшхуэ 75. Пхъэхь 77. 
Хупс 79. Жэщырывэ 80. Гуащэщхьэц 81. КIэн 83. Тезыр 85. Бжэнудз 86. Шы-
рыкъу 87. Тхъуэжьей 89.Унэгуащэ 90. Пхъэлъантхъуэ 91. Мэсирэт.

Къехыу: 1. КъуакIэбгыкIэ 2. Пыпхъуэ 4. Роман 5. Ерэч 7. Амбар 8. Тхъурым-
бэ 9. Кхъухь 10. Пхъы 12. ТхьэщIэпс 15. ГъущI 17. Апэсы 18. Шхэгъуэ 19. Iунэ 20. 
Толъкъун 22. IутIанэ 23. Къаис 25. Адыгагъэ. 28. Къуэгъу 31. Унэишэ 32. Тас 34. 
Рис 35. Ерыжыб 37. Джардз 40. ЕгъэджакIуэ 41. Шхулъэ 43. Тэхъуанэ 45. Оман 
46. ПIынэ 47. Бубэ 50. Псапэ 51. ЛъэщIэс 52. Уэрэджэ 53. Сом 55. Дзэпщ 56. 
ЩIакIуэ 59. Дзажэ 61. Шхэпс 64. Щапхъэншэ 65. КъэнжалыщIэ 66. Пщэдэлъ 
68. МэIуху 69. Кхъуэ 70. ЩэкIуэгъуэ 71. Хьэжыбзу 72. Ныщхьэбэ 73. Парауна 76. 
Хьэнтхъупс 78. Сармат 82. Джей 84. Заир 88. Хъуэт.

Ди  газетым  мэкъуауэгъуэм  и  2-м  тета  
«IутIанэ»  адыгэ   псалъэзэблэдзым  и  жэуапхэр

Псапэ

Фрагъэблагъэ

Нобэ  Экологым  и  махуэщ

Дэтхэнэ зы лъэпкъми 

абы щыщ цIыхухэми я 
 гъащIэ еплъыкIэр, езыхэр 
адрей лъэпкъхэм къахэ-
зыгъэщхьэхукI щыты кIэ-
хэр къэзыгъэлъагъуэ хаб-
зэхэр яIэжщ. Адыгэ 
лъэпкъ ми ди псэукIэр, 
цIыхухэр зэрызэбгъэдэт, 
дызэрыпсэун хуей щIы-
кIэр убзыхуауэ къыдже-
зыIэ Адыгэ Хабзэр ди- 
Iэщ.

ИЛЪЭС мин бжыгъэхэм 
къриубыдэу зекIуэ, лъэп-
къым иригъэфIэкIуа а ди 
хабзэм убзыхуауэ ди пащ-
хьэ кърелъхьэ жэназым, 
дыуэ щIым, хьэдэ щIэлъ-
хьэкIэм теухуауэ тщIэн 
 хуейхэри гуауэ щыдиIэм 
деж дызэрыщытыпхъэ-             
ри. 

Адыгэхэм дыуэщIымрэ 
абы пыщIа къалэнхэр гъэ-
зэ щIэнымрэ сыт щыгъуи 
пщIэ лей хуащIу, яхуэса-
къыу къэгъуэгурыкIуащ. 
Иужь рей илъэсхэм тIэкIу 
Iэпэдэгъэлэл тщIыуэ ды-
хуежьами, Тыркум щыпсэу 
адыгэхэм хьэдэ щIэлъ хьэ-
нымрэ дыуэщIымрэ ехьэ-
лIа ди хабзэ дахэхэр нэхъ 
 хъумауэ нобэм къэтхьэсы-
фа дауэдапщэхэм ящыщу 
жыпIэ хъунущ.

ВэнгъуэкIэм (накъыгъэ, 
май) и 21-м, адыгэхэм ди 
Щыгъуэ махуэр къыщыб-
лагъэм  ирихьэлIэу,  лъэп-
къым и щыгъуэкIэм, и дыуэ-
щIым, и хьэдэ щIэлъхьэ-
кIэм теухуауэ ди нэхъыжь-
хэм жезгъэIэжурэ стхыжа, 
си щIалэгъуэм Къайсэр - 
Узун-Яйла си нэкIэ щыс-
лъэгъуа, нобэми ягъэзащIэ          
ди хабзэхэм я гугъу фхуэс-
щIыныр сфIэигъуэщ. 
Иджыпс ту дызэрыт мы 
 лъэхъэнэм а дауэдапщэ-
хэм языныкъуэхэр щIэб-
гъэзэщIэжын щыIэкъым. 
Ауэ и нэхъыбэр дяпэкIи 
 пхузехьэнущ, ар дызэрыт 
зэманми щхьэкIуэ зыб-
гъэдэлъ лъэпкъхэм ядыбо-
лъагъу. 

ЩхьэкIуэ
ЦIЫХУХЭР шууэ щызе-

кIуэ, щызэкIэлъыкIуэ лъэ-
хъэ нэм, дунейм ехыжам и 
 хъыбарыр къуажэ гъунэ гъу-
хэм, я благъэхэм иратын 
щхьэкIэ, здэкIуэну жы лэ-
хэр, унагъуэхэр жраIэурэ, 
щхьэкIуэкIэ зэджэ шу зыб-
жанэ хъыбарегъащIэу зэб-
грагъэкIыу щытащ. 
 ЛIэ   ныгъэм и хъыбаре гъа-
щIэу ирагъэжьа шухэм 
шхуэ мы лакIэр Iэ ижьым-
кIэ, къамышыр Iэ сэмэ-
гумкIэ  яIыгът. Жыжьэу а 
шур зылъа гъухэм ар зэрыщ-
хьэ кIуэр къагурыIуэрт. 
Апхуэдэ шум, хьэщIэм зэ-
ры пе жьэ хэм хуэдэу, нэжэ-
гужэу бгъэ дыхьэхэртэкъым. 
ГъуэгурыкIуэ щхьэкIуэр 
къэ зы лъэгъуа цIыхухэр зы 
Iуэху гуэр иужь итми, щыс-
ми, къызэфIэувэрти, щхьэ-
кIуэ шум бгъэдыхьэрти, 
 хуэгуIэрт икIи дунейм ехы-
жар хэтми зрагъащIэрт. Ду-
нейм ехыжар унэ хьэдэми, 
къуа жэ хьэдэми, хьэмэрэ 
жылэ хьэдэми щIэупщIэ-
хэрт. ЛIэныгъэ хъыбарыр 
зы хуихьыну унэм нэса 
щхьэ кIуэр пщIантIэм дыхьа 
иужь,  хъыбар зритынухэм 
къа лъагъун хуэдэу и шым 
ижьырабгъу лъэныкъуэм-
кIэ и лъакъуэ сэмэгур           
щIым тригъэувэу епсыхырт. 
Шхуэ мылакIэр зэриIы-
гъыу, и шыр имыутIыпщу, 
шым и ижьырабгъумкIэ 
увырт. ЗэрыцIыхуу щытхэ-
ми, къыпежьахэм фIэхъус 
ярихыртэкъым. Дунейм 
ехы жам и цIэ, и унэцIэр 
жиIэрти, «....щыIэжкъым» 
къыпищэрт. Нэхъ пасэ зэ-
манхэм «узджынтащ» 
жаIэуи щытыгъащ. Щхьэ-
кIуэр хъыбар гуауэр къы- 
зы хуихьа унагъуэм щIы-
хьэр тэкъым, и къалэныр 
игъэ зэщIа иужь, занщIэу 

ЦIыхур псэущ абы теухуа гукъэкIыж-
хэр  щыIэхукIэ.  Дунейм   зэрехыжрэ  
илъэс 25-рэ дэкIами, Лашынкъей къуа-
жэм фельдшеру щылэжьа Труновэ Аннэ 
ноби куэдрэ гуапэу и цIэр жаIэу зэхы-          
бох. И дуней тетыкIэмкIэ, и IуэхущIафэ да-
хэхэмкIэ абы гъащIэм и лъэужь къыхи-
нащ. 

ЗАУЭ НЭУЖЬ лъэхъэнэт ар Кавказым 
къыщыкIуар… Абы къызэрыщыхутам и 
щхьэусыгъуэ дыдэр зыщIэри езырат. Уи 
благъэ-Iыхьлы, цIыхугъэ здэщымыIэ, хаб-
зэ, хьэл, гупсысэкIэ щхьэхуэ щызекIуэ 
щIыпIэм захэбгъэзэгъэныр тыншкъым.              
Ауэ Аннэ хузэфIэкIащ лъэпкъ щIыналъэм 
щекIуэкI гъащIэм лъэ быдэкIэ хэувэн, зэ-
маныр зыпэмылъэща и фэеплъыр цIыху-
хэм ягу къринэн. КуэдкIэ ар и фIыщIэщ 
бзылъхугъэм иIа IэщIагъэми. 

Медицинэ лэжьакIуэхэр сыт хуэдэ зэ-
манми  гъащIэм  щыпэрытщ,  ауэ зауэ 
нэужь лъэхъэнэм ар жылагъуэр икъукIэ 
зыхуэ ныкъуэ IэнатIэт. Зауэм къахуихьа 
мэжэщIалIагъэм, тхьэмыщкIагъэм, гуауэм 
зи гуащIэри зи къарури щIиха цIыхухэр 
 медицинэ дэIэпыкъуныгъэ хущыщIэрт. А 
IэщIагъэлIхэр апхуэдизкIэ зэпэубыдати, 
уеблэмэ курыт IэщIагъэ зиIэ медицинэ лэ-
жьакIуэхэр здэщымыIэ къуажэхэр гъунэжт. 
Абы ипкъ иткIэ фельдшер IэщIагъэ зыб-
гъэдэлъ бзылъхугъэм и къалэныр къып хуэ-
мылъытэнт. Жэщ-махуэ жимыIэу лажьэрт 
Аннэ, сыт хуэдэ узыфэми зэрыхъукIэ и Iэ-
зэгъуэ къызэрыхуигъуэтыным хущIэкъуу. 

ЦIыхум и узыншагъэр хъумэныр жэуап-
лыныгъэшхуэ зыпылъ IэнатIэу къэзылъытэ 
Труновэм  зыкIэлъыплъ дэтхэнэ зыми и 
Iуэху зэтемыувэжауэ псэхугъуэ зригъэхуэ-
нутэкъым, и дэIэпыкъуныгъэ зылъигъэ - 
сам игу хуэмызэгъауэ къыбгъэдэкIынутэ-
къым. А зэманым ар Iуэху къызэрыгуэ-          
кIыу къэтлъытэу щытами, зэман дэкIыжауэ, 
сэ, лэжьыгъэ и пIалъэ фIыуэ зыгъэунэхуа 
медицинэ лэжьакIуэм, зэрызгъэщIэгъуэ-
ныр къысхуэщIэркъым абы бгъэдэлъа 
зэфIэкIыр. Нобэрей зэманым, медицинэм 
и унэтIыныгъэ зэмылIэужьыгъуэхэмкIэ Iэ-
щIагъэлIхэр щыIэу, IэмэпсымэкIэ, хущ-
хъуэкIэ хъарзынэу дыкъызэгъэпэщауэ ды-
щыпсэум, еплъытмэ, а бзылъхугъэ щып-
къым хузэфIэкIар къыпхуэмылъытэнщ, зы 
IэщIагъэлI  и  фэ  дэмыхуэн  жыхуаIэ гугъуе-
хьым пэрытащ. 

Ди унагъуэр фIыуэ щыгъуазэт Труновэ 
 Аннэ и IуэхущIафэм. Си адэр къуажэм 
щызэхэт колхозым и унафэщIти, и лэ-
жьыгъэр куэдрэ и нэгу щIэкIащ, къи-
щынэмыщIауэ, абы и щхьэгъусэр и ныб-
жьэгъут икIи и гъунэгъути, жэуаплыныгъэ 
пылъу IэнатIэм пэрыт дэтхэнэми хуэдэу, я 
унагъуэм пщIэшхуэ яхуищIырт. Медицинэ 
лэжьакIуэр зыхуэдэри ар зэрыщытын 
 хуейри игъэунэхуат си адэм, 1943 гъэм уIэ-
гъэу Баку дэт сымаджэщым мазихкIэ 
щыщIэлъам. Арат цIыхухэм и гур яхузэ-
Iухауэ илъэс бжыгъэ куэд хъуауэ и за -                         
къуэу апхуэдэ IэнатIэр хамэ щIыпIэм 

Зи  IуэхущIафэкIэ  зи  цIэр
гъащIэм  къыхэзына  бзылъхугъэ

щезыхьэкI Труновэм и зэфIэкIыр игъэ-
щIагъуэу щIытепсэлъыхьыр. 

«Труновэ Аннэ хуэдэу дохутыр ухъуну 
сыхуейщ», - къызжиIауэ щытат 10-нэ клас-
сым сыщIэсу си адэм. А лъэхъэнэм ди ре с-
публикэм щыIэр медицинэ училищэти,             
абы и хъуэпсапIэр згъэзащIэу, сыщIэ-
тIысхьэну зызгъэхьэзырырт. АрщхьэкIэ си 
насыпым кърихьэкIри, а илъэсым ди рес-
публикэм щыщу Осетие Ищхъэрэ меди-
цинэ институтым щIэтIысхьа цIыху 27-м са-
хэхуащ. Ар хъарзынэу къэзухри, Санкт-Пе-
тербург клиникэ ординатурэр щесхьэкIащ, 
илъэс 31-кIэ Шэджэм районым узынша-
гъэр хъумэнымкIэ и IэнатIэм и унафэщIу 
сылэжьащ. Си лэжьыгъэр зэрекIуэкIам сэ 
сытепсэлъыхьыжыну къыстехуэркъым,              
ауэ шэч къытезмыхьэу схужыIэнущ: псом 
япэу  си  IэщIагъэм  сыхуэзышар   Алыхьырщ, 
абы и ужькIэ ар зи фIыгъэр си адэмрэ Тру-
новэ Аннэрэщ. ЗэрымыщIэкIэ гъащIэм 
зыри къыщыхъуркъым.

Аннэ унагъуи щиухуэжащ къыздэкIуа 
щIыпIэм. Къуэныкъуей Iэбубэрэ абырэ зэ-
гурыIуэ яку дэлъу, пщIэ, нэмыс яIэу зэдэп-
сэуащ, я бынхэри ди щIыналъэм къыще-
кIуэкI хабзэхэм хуагъасэу зэдапIащ. 

Нобэ жылагъуэм щыпсэу, а лъэхъэнэм 
хиубыда цIыхухэм ящыщ дэтхэнэми Тру-
новэм и цIэр жепIэмэ, сэ шэч къытес-
хьэркъым, хэти абы псалъэ гуапэ къы-
зэрыхуигъуэтыфынум, абы теухуа гукъэ-
кIыж дахэмкIэ къызэрыбдэгуэшэфы нум. 
Мис апхуэдэу цIыхугъэшхуэ хэлъащ а урыс 
бзылъхугъэм.

ХЬЭГЪЭЖЕЙ  Розэ,
КъБР-м узыншагъэр хъумэнымкIэ 

щIыхь зиIэ и лэжьакIуэ.

къыдэшэсыкIыжырт. Сыту 
жыпIэмэ, лIэныгъэ хъы-
барыр зыIэрыхьа унагъуэм 
псынщIэу зызэрагъэпэщу, 
дыуэщIым кIэлъыщIыхьэн 
хуейт.

Унэ хьэдэ, къуажэ 
хьэдэ, жылэ хьэдэ
АДЫГЭХЭР «унэ хьэдэ-

кIэ» зэджэхэр цIыкIу щIы-
кIэ, балигъ мыхъуу дунейм 
ехыжахэращ. Ба лигъ хъуа 
иужь дунейм ехыжахэм 
 «къуажэ хьэ дэкIэ» йоджэ. 
«Жылэ хьэ дэкIэ» зэджэхэр 
жылэ псом щыцIэрыIуэ, 
пщIэ зы хуащI, фIыуэ ялъа-
гъу цIы хухэращ. Зауэм зи 
псэр щызыта зауэлIхэри 
жылэ хьэдэу ябжырт.

Уанэ къуапэ
пхэнж

ДЫУЭЩI къекIуэлIа хьэ-
щIэхэм яшхэм щэлъахъэ 
тралъхьа иужь, хъуакIуэу 
щымытын щхьэкIэ, шхуэIур 
къыжьэдахыртэкъым. Шы-
хэм я щхьэр ирамыхьэ-
хыфын хуэдэу, шхуэ мы-
лакIэр яшэщIырт, и щIы-
багъкIэ щыIэ джэрыщIэр 
зыфIадзэ хабзэ уанэ къу а-
пэм ирапхырт. Зым и шхуэ-
мылакIэр адрей шым и  
уанэ къуапэм ирапхырт 
жызыIи щыIэщ. Мыбы хэлъ 
гупсысэр шыхэр хъуакIуэу 
зэремыжьэжынырт.

ЗэпыщIэныгъэмрэ зэры-
щIэ ныгъэмрэ апхуэдизу 
ще фIэкIуа ди лъэхъэнэм 
шымрэ шумрэ пыщIа хаб-
зэжьхэр бгъэзэщIэжыфы-
нукъым, щIэбгъэзэщIэни 
щыIэкъым. «Хабзэр екIу-
ращ», - жиIащ адыгэм. Ауэ 
мы хабзэ дахэхэм и зэ-
маныр блэкIами, щIэб-
гъэзэщIэжын щымыIэми, 
дэтхэнэ зы Iуэхугъуэми 
лъэIэс Адыгэ Хабзэр гуп-
сысэ куу хэлъу зэрызэхалъ-
хьар къегъэлъагъуэ. Гъа-
щIэм и зыхъуэжыныгъэм 
къы дэкIуэу нобэ тхузехьэ- 
ну дымыгъэзэщIэфын 
 хаб  зэжьхэр диIэми, Адыгэ 
Хабзэм нобэрей цIыху 
 гъащIэр къызэщIиубыдэу 
хуиту тхузехьэну икIи дгъэ-
кIуэд мыхъуну дауэдапщэ 
дахэ Iэджи диIэщ. Лъэпкъ 
щхьэкIуэ зыхэлъ цIыхухэм 
дыуэщIымрэ жэназымрэ 
теухуа ди хабзэ дахэхэр 
 ноби ягъэзащIэ.

ДыуэщI
КЪУАЖЭМ щыщ цIыху 

 дунейм ехыжмэ, жэназыр 
яIэтыху ар зей унагъуэми,         
а къуажэми я жьэгум ма-
фIэ щащIыртэкъым, шхын 
щагъавэртэкъым, Iэнэ 
 къы щаIэтыртэкъым. Уеб-
лэмэ, утыкум уиту псы           
у е фэнри емыкIут. Дыуэ-
щIым щызэрихьэлIахэм 
фIэхъус зэрахыркъым, 
зыр зым щIэупщIэхэр-
къым, нэгъуэщI Iуэхугъуэ-
хэм теп сэлъыхьу уэршэру 
увыжыркъым. Ды хьэш-
хыныр, гу фIэ ныр емы-
кIушхуэщ.

ГуIэн
ДЫУЭЩIЫМ къуажэхэр, 

жылэхэр гуп-гупурэ къе-
кIуалIэрт. Дэтхэнэ зы гуп-
ми нэхъыжьитIщы къа-
хэкIырти, зи чэзу къэсахэр 
жэназыр зей унагъуэм 
 яхуэгуIэн щхьэкIэ, я нэ-
хъыжьхэр зды щIэс пэшым 
щIашэрт. Ахэр пэ шым щIэ-
зы шэр а къалэныр зи пщэ 
дэлъ гъунэгъу хэрат. Къалэ-
ны щIэм гупыр пэ шым щIи-
мышэ ипэ, гупыр къызди-
кIа къуажэр, къыщIыхьэну 
нэхъыжьхэм я цIэ-унэцIэ-
хэр пэшым щIэс нэхъыжь-
хэм яжри Iэрт. Пэшым щIа -
ша гупымрэ щIэсхэмрэ 
 фIэ хъус зэрахыркъым, 
 зэ щIэуп щIэ  хэркъым. Къы -
щIыхьахэр нэхъыжьу 
 щыт ми, жэназыр зейхэр 
къэ тэджыркъым. Къы щIы-
хьа хэр зы тэлайкIэ щэхуу 

щыса иужь, я нэхъы жьыр 
жэназэр зейхэм яхуогуIэри, 
нэгъуэщI гуп хэр къы зэ ры-
щIы хьэнум щхьэкIэ 
 за мы гъэгувэу  пэ шым къы-
щIо кIыж. Гупыр къы щIэ  зы -
шыжри  щIэ зыша къа лэ ны-
щIэрщ. Гу пыр къы щы щIэ-
кIыж кIэ жэназыр  зей   хэр 
къады щIэкIыркъым, къа кIэ-
лъы кIуа тэр къым, къ  ра гъэ-
жьэ жыр къым. Ахэр мэ-
щыгъуэри щысщ.

Дунейм ехыжар кхъэм 
щыдахкIэ, ар зей лъэпкъым         
щыщ хэр кхъаблэм щIэувэр-
къым, жэназыр дэ зыххэм 
ядэIэпы къуркъым. ЛIар 
кхъэм дэзыхри щIэ зылъ-
хьэжри гъунэгъухэмрэ 
благъэ хэмрэщ. Жэназыр 
зей лъэп къым щыщхэр, я 
нэхъыжьхэр япэ иту, кIэщIу 
жэназым иужь иту кхъэм 
докI. Хьэдэр щыщIалъ-
хьэкIэ а лъэпкъым щыщ-
хэм хьэнцэ къащтэ хабзэ-
къым, ятIэ тракIутэркъым. 
Жэназыр зей лъэпкъым 
щыщхэр кхъаблэм щIэу-
вэмэ, ятIэ тракIутэмэ, а 
 къалэныр гъунэгъухэм 
ягъэ зэщIэну Iэмал ирамыт-
мэ, «я хьэдэр щIалъ хьэ-
жыным хуепIэщIэкIахэщ» 
хужаIэрти, ягъэемыкIурт.

Мыпхуэдиз хьэдэ хъы-
барымрэ жэназы хъыба-
рымрэ фи гур щIихауэ 
 щытмэ, къэхъупауэ гушыIэ 
тIэкIу къыхэддзэнщ. Хьэдэр 
кхъэм щыдахым, хьэдэр 
зей лъэпкъым щыщ щIа-
лэжь гуэр кхъаблэм щIэу-
вэри, ипэ иту кIуэ лIым                     
и лъэдакъэм теувэри, и 
 вакъэр къыщитхъат. Зи 
 вакъэр зыщатхъа лIыр 
къызэплъэкIыу ар къыщи-
лъагъум: «Хьэдэ хуэлIэ 
 фолIэри фэ лъэпкъыр!  Мэ 
нытIэ, фызотыж, фызо-
тыж», - жиIэри, кхъаблэм 
къыщIэкIыжат, жи. 

ЛIар мащэм щрахьэхкIэ, 
е и къуэш, е и къуэ, е лъэп-
къым щыщ зы цIыху-цIы-
хуитI абы йох. Муслъымэн 
диным къызэрезэгъым хуэ-
дэу, и гупэр къэблэмкIэ 
 гъэзауэ ягъэтIылъ. Ады гэ-
хэм мащэр иратIыха иужь, 
абы и лъэгум къэб лэмкIэ 
хуэзэ лъэныкъуэр, хьэдэр 
здыщIэхуэн хуэдизкIэ щIа-
тIыкIырт. ЯтIэр зан щIэу 
лIам трамытхъуэн щхьэ кIэ, 
а щIатIыкIа щIы пIэм деж, и 
гупэр къэблэмкIэ гъэзауэ 
щIалъхьэрт дунейм ехы-
жар. А щIатIыкIам «лыхь-
кIэ» йоджэ.

Къайсэр - Узун-Яйла щыIэ 
адыгэ къуажэхэм я лIахэр 
нобэр къыздэсым апхуэ-
дэущ зэрыщIалъхьэр. Зи 
щхьэ пщIэ хуэзыщIыж 
 цIы ху хэмрэ лъэпкъхэмрэ 
но бэми мы хабзэхэр ягъэ-
защIэ. Адрей лъэпкъхэм 
 дакъыхэзыгъэщхьэхукI мы 
ди хабзэ дахэхэр гъэзэ-
щIэным  зыри гугъуехь 
хэлъ къым. Ауэ лъэпкъ 
щхьэ кIуэ зыхэмылъхэм 
 къа фIэмыIуэхуурэ, я щIэб-
лэхэм ирагъащIэркъым, 
лъэпкъ хабзэри IэщIыб  

ящI. Хабзэр зрамыгъэщIа 
щIалэгъуалэм ящIэнур 
ямыщIэу щхьэуназэу уты-
кум къонэ.

Iэ Iэт (ПIрегу)
ЛIАР щыщIалъхьэкIэ, 

 муслъымэн диным зэри- 
хабзэу, ефэндыр духьэ 
 къоджэ, дыуэ ирегъэщI. 
ЩIалъхьа иужьи, «тэлъ-
къинкIэ» зэджэ дыуэ тра-
щIэж. Дунейм ехыжар 
щIэлъ хьэныр зэфIэкIа 
иужь, жэназыр зей лъэп-
къым щыщхэр, лъыкIэ 
къыпыщIа благъэхэр, а 
 къуажэм щыщхэр тIэкIу 
епIэ щIэкIыурэ лIар зды-
щIаха унэм йокIуэлIэж. 
Дыуэ щIым къекIуэлIа хьэ-
щIэхэр унэм екIуэлIэжа- 
хэм загъэхьэзырыну зэман 
къыхуагъэнэн хуэдэу, мы-
пIащIэурэ кхъэм къокIыж.

Жэназыр зей лъэп-
къымрэ я благъэхэмрэ 
кхъэм къикIыжу унэ бжэIу-
пэм къэсыжа иужь, лъэп-
къым я нэхъыжьым и 
щIыбыр унэбжэм хуэзэн 
хуэдэу, гупым я щIыбыр 
унэм хуэгъэзауэ унэ бжэ-
Iупэм йоувэкIхэр. Лъэп-
къым я нэхъыжьым абы 
къыкIэлъыкIуэ нэхъыжьхэр 
бгъэдоувэ. А увыкIэм 
лъэпкъым я нэхъыжьри, 
лъэпкъым лъыкIэ пыщIа я 
благъэхэри, я жылэгъухэ-
ри къегъэлъагъуэ. Жэна-
зым къекIуэлIа адрей хьэ-
щIэхэр жэназыр зей унэм 
къэсыжа иужь, я зэхуакум 
лъэбакъуэ зыхыбл къы-
дэнэн хуэдэу, унэ бжэIупэм 
еувэкIа гупым я пащхьэм 
йоувэ. ГупитIыр сатыритIу,  
я нэхъыжьхэр зэхуэзэн 
хуэдэу зэпоувхэр. ХьэщIэ 
гупым яхэт ефэндыхэм 
язы хэзым и Iэр къеIэтри, 
дыуэ ярегъэщI. Дыуэ ща-
щIым деж, унэ бжэIупэм 
 еувэкIа жэназыр зей лъэп-
къымрэ я благъэхэм рэ, я 
къуа жэгъухэм я Iэр 
 едзы хауэ щытщ, хьэщIэ 
 къе кIуэлIахэм ефэндым и 
гъусэу я Iэр къаIэтри дыуэ 
ящI. Муслъымэныгъэм 
ехьэ  лIа жэназым кIэ лъы-
зэрахьэ хабзэхэр кхъэм зэ-
рыщагъэзэщIам къы хэ-
кIыу, мыбдежым щащI 
дыуэр нэхъ кIэщIу зэфIа-
гъэкI.

Дунейм ехыжар зейхэм 
яхуэгуIэну жэназым къе-
кIуэлIахэм я нэхъыжьхэм 
гупым я цIэкIэ ипэ ира-
гъэщ пщIэ зыхуащI, хабзэ-
бзыпхъэ зыщIэ зы нэ-
хъыжь.  Ипэ ирагъэща нэ-
хъыжьыр жэназыр зейхэм 
я нэхъыжьым хуэзанщIэу 
ува иужь, и лъакъуэ сэмэ-
гумкIэ лъэбакъуэ ичурэ, 
лъакъуэ ижьыр кIэлъи-
лъэфыжурэ щэ мэба-
къуэри, утыкум  йохьэ. 
(Адыгэм я дыуэщI щIыкIэр 
сэзыгъэтхыжа  нэ   хъыжьхэм 
языхэзхэм мыб дежым 
Iуэхугъуэ нэхъыщхьэр Iэ 
къэзыIэтыну нэхъыжьыр 
гупым япэ ищу утыкум 

зэриувэнращ.  Лъа къуэ сэ-
мэ гумкIэ зы  лъэ  ба къуэшхуэ 
ичрэ лъа къуэ ижьымкIэ 
кIэлъыбэ къуэжми хъуну 
жаIащ). Гу пым я пащхьэ 
иува иужь, мыпIащIэурэ 
дунейм ехыжар унэ хьэдэу 
щытмэ, и Iэ сэмэгур и да-
мэм нэсу, къуа жэ хьэдэу 
щытмэ, и тхьэ кIумэм нэсу, 
жылэ хьэдэу щытмэ, и 
щхьэм тIэкIу фIэкIыу къ-
еIэтри, хуэмурэ ирехьэхыж. 
(И Iэр ирихьэ хыжа иужь, 
ирихьэхыжа и  Iэ сэмэгум-
кIэ зэрыгуIэр  къригъэкIыу 
и  куафэм  тоуIуэ жызыIи 
щыIэщ.) И   Iэр ирихьэхыжа 
иужь, аргуэру и лъакъуэ 
сэмэгур   япэ ичурэ, лъа-
къуэ ижьыр бгъэдилъэ-
фэжурэ, щэ и щIыбагъкIэ 
бакъуэурэ йокIуэтыжри, 
дыуэ зыщIа гу пым яхоу-
вэж. Абы иужь зэрыгупу я 
ижьырабгъумкIэ загъазэри 
къыIуо кIыж. Жэназыр зей 
лъэп къым я нэхъыжьхэри 
унэм щIохьэж.

1976 гъэм нэсыху Iэ этын 
хабзэр Узун-Яйла щагъэ-
зэщIащ. А хабзэр зыгъэ зэ-
щIэфын нэхъыжь куэд 
зэрыщыIам хуэдэу, ар ягъэ-
зэщIэн щхьэкIэ хаха икIи 
зыгъэзэщIа ди нэхъыжь-
хэм ящыщу Тохъу Хьэжу-
мар, Думэныщ Мэжид, 
Егъэн Мэмэтбей,  Къуэ щий 
Наил, ГъукIэпщокъуэ Зубер, 
Бэч Хъусен сымэ я цIэхэр 
зылъэ гъуахэм къа Iуэ-
тэжащ. Адыгэ хабзэр къы-
зы гуры мыIуэ нэгъуэщI 
лъэпкъ хэм щыщ ефэн-
дыхэмрэ абы хэм ядежьу 
ефэнды гуэрхэмрэ я зэ-
ранкIэ мы ди  хабзэ дахэр 
ямыгъэ зэщIэж хъуащ. Ауэ             
ГъукIэпщокъуэ Зубер 1976 
гъэм дунейм ехыжыху, 
 дэтхэнэ дыуэ щIым хэтами, 
«Iэ Iэт» хабзэр щы зэрахьащ. 
Нэхъыбэу Джылахъс тэней 
къикIа адыгэхэр зы щыпсэу 
Гёксун епха адыгэ къуа-
жэхэми 1960 - 1965  гъэ хэм 
къэсыху мы хабзэр щызэ-
рахьащ. Иужь дыдэ мы хаб-
зэр щагъэзэщIэжар 2019 
гъэм жэпуэгъуэм и 15 
 махуэм зи хьэдрыхэр да-   хэ 
хъун ди нэхъыжьыфI 
 Шы гъэлыгъуэ Сами ду-
нейм щехыжам Анкара 
 щы хуащIа, сэри сызыхэта 
дыуэщIращ. Хабзэр зы гъэ-
зэщIар ди нэхъы жьыфI 
Быж СаIимщ. КIуэ дыжыпэ 
пэтрэ, мы ди  хабзэ дахэр иг-
ъэзащIэу лъэпкъым щап-
хъэ зэры хуэхъуам, щIэб лэр 
мы хабзэм щы гъуа зэ зэри-
щIыжам щхьэ кIэ, куэдрэ 
узын шэу ди япэ итыну 
сыхуо хъуахъуэ.

Мы тхыгъэр илъэс куэ-
дым къриубыдэу ди нэ-
хъыжьхэм жезгъэIэжурэ 
зыщIэскъуэжа хъыбар, Iуэ-
рыIуатэхэм къахэстхыкIы-
жащ. ДыуэщIым теухуа ди 
хабзэхэр сэзыгъэтхыжа ди 
нэхъыжьхэм ящыщу мыб-
дежым я цIэ къыщисIуэну 
сыхуейт ди нэхъыжьыфIхэу 
Балъкъэрокъуэ Шэвкэт, си 
анэш Тамбий Ахьмэд, 
 Шыгъэлыгъуэ Сами, Быж 
СаIим, си адэ къуэш Къу-
щхьэ Фикри. Дунейм ехы-
жахэр Тхьэм жэнэткIэ 
 игъэгуфIэ. ПщIэ зыхуэтщI 
ди нэхъыжьыфIхэу Быж Са-
Iимрэ Къущхьэ Фикрирэ 
Тхьэм куэдрэ узыншэу тхуи-
гъэпсэу.

Адыгэ лъэпкъым лъап-
сэрыхыр къыщытхуагъэ-
кIуа Урыс-Кавказ зауэр 
 щиуха накъыгъэм и 21-м            
хабзэу къэдвгъащтэ а ма-
хуэм  шэджагъуэм ди гу- 
пэр Iуащ хьэмахуэкIэ дгъа-
зэрэ, ди Iэ сэмэгур къэтIэту. 
Илъэ сищэм щIигъукIэ 
екIуэкIа а зауэ гущIэ гъун-
шэм, я хэкужьыр  яхъу мэу 
псэр щызынахэм, Истам-
былакIуэ гъуэгум текIуэда-
хэм дазэрыхуэщыгъуэм и 
щыхьэту. 

КЪУЩХЬЭ  Догъан.
Тырку Республикэ

Къуажэдэсхэм къабгъэдэкIыу зыпхуэ д-
гъэзэну дыхуейт, Труновэ Аннэ Николай и 
пхъур илъэс куэдкIэ псэемыблэжу щылэ-
жьа Лашынкъей къуажэм дэт амбулато - 
рэм абы и цIэр фIэща хъуным пыщIа 
Iуэхухэр зэфIэбгъэкIыну. Нобэ къуажэдэс 
балигъхэм яхэткъым ар фIыкIэ зигу 
къэмыкIыж, зэмыIэза е абы имыгъэхъу-          
жа.

Труновэ Аннэ Николай и пхъур Лашын-
къей къуажэм дохутыру щылэжьэну 
къыщагъэкIуар Хэку зауэшхуэм иужь-
кIэт. Къэралым и тхьэмыщкIэгъуэт, до-
хутырхэр, псом хуэмыдэу зи лэжьы-
гъэм фIыуэ хэ зыщIыкIхэр  мащIэ ды-
дэт. И ныбжьыр щIалэ дыдэу пэрыуват 
Аннэ а IэнатIэ  гугъум, абы и лэжьыгъэ 
зехьэкIэм елъы-та хъуат куэдым я гъа-
щIэр, я узыншагъэр. Урыс бзылъхугъэм 
лъэпощхьэпо хуэхъурт къыздэкIуа 
жылэм и бзэр зыщIэ куэд зэрыдэ-

Лашынкъей къуажэ администрацэм и 
Iэтащхьэ Хьэгъэжей Хьэсэн Руслан

и къуэм деж
мысри, уи узыр дохутырым къыгурыб-
гъэIуэнымкIэ, абы и чэнджэ щыр зэп-
хьэ лIэнымкIэ ари Iуэхур къэ зылъахъэт. 
Ауэ  хуэмурэ хэкIыпIэ къыхуигъуэтащ, 
Аннэрэ къуажэдэсхэмрэ фIыуэ зэрыщIэ 
хъуащ. 

Куэдым IэфIу ягу къагъэкIыж Аннэ, 
 Гиппократ и тхьэрыIуэм хуэпэжу, жэщ- 
махуэ имыIэу, уэлбанэ щхьэкIэ къимы-
гъанэу, лъэсу уэрам ятIэхэм пхыкIыу дэт-
хэнэ сымаджэми я унэ нэсыфу зэры -                
щытар. Ар къеплъамэ, сымаджэхэм я гур 
загъэрт, ящIэрт узыр пэжу къызэрихутэри, 
зэрыхъукIэ абы и Iэзэгъуэ къазэрыхуи -
гъуэтынури.

ФIы куэд пхужыIэнущ Аннэ теухуауэ. Ауэ 
къыщедгъэжьам дгъэзэжынщи, дыхуейщ 
Лашынкъей къуажэм къыдэхъуэ щIэблэм 
апхуэдэ цIыхур ящымыгъупщэн пап-                       
щIэ Труновэ Аннэ Николай и пхъум и цIэр  
къуажэ  амбулаторэм  фIащыну.

Банк  Iуэхухэр

Урысейм и «Мэкъумэшбанк» 
акционер общест вэм Къэ бэр-
дей-Балъкъэ рым щиIэ къуда-
мэм республикэм ще кIуэкI губ-
гъуэ лэжьыгъэхэм тра гъэ кIуэ-
дэну мы гъэм мэкъуауэгъуэм и 
1-м ирихьэлIэу къиутIыпщащ   
сом мелуан 239,5-м щIигъу. Ар 
процент 41,9-кIэ нэхъыбэщ нэ-
гъабэ и апхуэдэ лъэхъэнэм 
елъытауэ.

 
СОМ мелуан 95,1-рэ хухахащ 

 агробизнес куры тым. Хьэрычэ-

Губгъуэ  лэжьыгъэхэм  текIуадэ  мылъкум  хегъахъуэ
тыщIэ мащIэм Iэрыхьащ сом ме л-
уани 144,4-рэ. 2021 гъэм мэ-
къуауэгъуэм и 1-м ири хьэ лIэу абы-
хэм я кредит портфелыр сом мел-
уан 900-м нэсащ.

Агропромышленнэ комплексым             
и щIэгъэкъуэн  нэхъыщхьэу щыткIэ-
рэ,  Урысейм и «Мэкъумэш-банкым» 
гулъытэ хэха  хуещI губгъуэ лэжьы-
гъэхэм. Абы къарита щIы хуэхэм я 
фIыгъэкIэ зи чэзу Iуэхугъуэхэр и пIа-
лъэм тэ мэ мэму зэфIэгъэкIа, инвес-
тицэ проектхэр гъэ зэ щIа мэхъу, зэ-
ра гъэкIуэкI мылъкур ирагъэкъуж, - 

къыджиIащ «Мэкъумэшбанк» АО-м 
Къэбэрдей- Балъкъэрым щиIэ къуда-
мэм и унафэщI Сокъур Алим. 

Фигу къэдгъэкIыжынщи, «Мэкъу-
мэшбанк» акционер обществэр - 
Урысейм и агропромышлен-                       
нэ комп лексым Iуэхутхьэбзэ хуэ щIэ-
ным кIэ и лъэпкъ финанс-кредит 
сис темэм и лъабжьэщ. Ар 2000 
гъэм къызэрагъэпэщащ икIи Iэ-
щIэлъ мылъкумрэ зэфIигъэкI 
 Iуэ хут хьэбзэхэмкIэ къэралми дуней-
ми щы нэхъ лъэщ дыдэхэм хабжэ. 

ХЬЭТАУ  Ислъам. 

Адыгэхэм дыуэщIымрэ жэназымрэ
ехьэлIауэ зэрахьэ хабзэхэр

КъБР-р  илъэси  100  щрикъум  ирихьэлIэу

Фэеплъ

ТхакIуэхэм я деж къеблэгъащ профсоюз, парт лэжьакIуэхэр. 1976 гъэ

ФщIэуэ  пIэрэ?

бэч (редактор нэхъыщ хьэм и къуэ дзэ),  

и къуэ дзэ), Къаншокъуэ Эллэ  (жэуап 
зыхь секретарь),  Къар дэн Маритэ, 
 Къумахуэ Аслъэн, Нэ щIэ пыджэ Замирэ, 
Чэрим Марианнэ, Щхьэ щэмыщI Изэ.

Редактор нэ хъыщ хьэ
ХЬЭФIЫЦIЭ Мухьэмэд

Мы къыдэкIыгъуэм елэжьахэщ: жэ уап  
зыхь  сек ретарым и къуэдзэ Джатокъуэ Ма-
рьянэ, ре   дак тору ЖьэкIэмыхъу Маринэ, 
корректорхэу Щоджэн Иннэ (1, 2, 4-нэ 
нап.), Нэужьо къуэ Заирэ (3, 5, 6-нэ нап.). 
КомпьютеркIэ га зе тым и теп лъэр ящIащ 

елэ жьар Бицу Жаннэщ.

Псалъэжьхэр

ТхылъымпIэр къыщагупсысар

ЗыхуащIэ  нэхърэ  зыщIэф

Нартхэм  я  Iэщэ-фащэр

•Хуэмыху и Iуэху блэкIыркъым. 
•ЗылъэмыкI IэфракIэ и Iыхьэщ. 
•Хамэ ущие тхьэмахуэщ, хабзэ хьэху махуищщ. 
•Хамэр гъэшэраши, унэр гъэшэрыуэ. 
•Зым и мыгъуэ зым и махуэщ. 
•Къанзэгурэ пэт гу егъэуфэрэнкI. 
•ЗыхуащIэ нэхърэ зыщIэф. 
•Пщы зыфIэпщым пщылI къыпфIещ. 
•ФIым фIы къыпокIуэри, Iейм Iей покIуэж. 
•Хабзэр убзэнкъым, акъылыр къалэнкъым. 
•Щхьэм имылъмэ, лъэм и мыгъуэщ. 
•ХакIуитI зы бо щIэзагъэркъым.

Фэ  фщIэрэ? 

1962 гъэм ди къэралым и еджапIэ нэхъыщхьэхэм 
щIэса студентхэм я бжыгъэр плIыкIэ нэхъыбэт, Ин-
джылызым, Италием, ФРГ-м зэгъусэу щеджэм  нэхърэ. 
А лъэхъэнэм ди хэкум исхэм ящыщу цIыхуиплIым я 
зыр еджэрт. 

* * *
ГъущI лъэмыжхэр япэ дыдэу ухуэн щыщIадзар Китай 

къэралыгъуэм и бгылъэ куейхэрщ. Лъэмыж нэхъыжь 
дыдэу къалъытэр абы щыIэ Тату псым зэпрыкIыу 
 фIащIарщ. Ар иджыри къыздэсым мэлажьэ, щаухуар 
1706 гъэрщ.

* * *
ТхылъымпIэм ещхь гуэрхэр япэу къыщагупсысар ди 

эрэм и 105 гъэхэрщ.
* * *

Аммиакыр промышленностым и лIэужьыгъуэ мини 
2-м къыщагъэсэбэп. 

* * *
Лъэпкъ бэракъхэм я нэхъыжь дыдэр датхэм яйрщ. 

ЩэкI плъыжьым хужькIэ тещIыхьа жорыр къыща-
гупсысар 1219 гъэращ. 

* * *
Нэхум и псынщIагъыр япэ дыдэу къэзыхутар астро-

ном Ромерщ. Ар къыщыхъуар 1675 гъэрщ. 
* * *

Курыт лIэщIыгъуэхэм европэ къэрал псоми чырбыш 
щызэтралъхьэкIэ е блыным сэху щраткIэ кхъуейлъа-
лъэ е джэдыкIэпс халъхьэу щытащ. ЗэрыжаIэмкIэ, ар 
куэдкIэ нэхъ быдэ хъурт бетоным нэхърэ. 

* * *
ЦIыхухъухэм жьакIэупс къагъэсэбэпын зэрыщIа-

дзэрэ илъэс мини 5 мэхъу. Абы щыхьэт тохъуэ ар-
хеологхэм Месопотамием къыщагъуэта мывэ пIащIэ 
IулъыкIар. 

* * *
Сабыныр къэзыгупсысар Вавилон щыпсэуа гуэрщ. 

Ар къыщыхъуар илъэс мини 5 ипэкIэщ.

КЪЭБАРТ Мирэ.

Хэхъуэ нэхъыбэ ущиIэм деж Iуэху нэ-
хъыби къыплъыкъуокI. 

Фыгъуэм плъыфэ иIэу щытамэ, ду-
ней псор фIыцIабзэ хъунт. 

Псалъэр щыдахэр гум къыщикIым и 
дежщ. 

Пщэдджыжь нэхущым къэтэджым 

ехъулIэныгъэр и Iэрылъхьэщ.
Сыт хуэдэ гуфIэгъуэри IэфIу гум 

 къонэ. 
ЩIалэмрэ хъыджэбзымрэ щыдахэр 

щызэгъусэм и дежщ. 
Бажэр бзаджэ щхьэкIэ, ари къаубы-

дащ.

•Шыбжий сыр зышхрей цIыхур акъыл 
жан мэхъу.
•Зи бзэгу къихуахэм джэдгын ущэба жьэ-
дагъэщащэри, я жьэр зэтепIауэ щагъэтщ 
и ибжьэныр иухыхукIэ, итIанэ къыжьэ-
дадзыж. Ар щащIыр гъуэлъыжыгъуэм и 
дежщ.
•Шыл, бабыщыл, къазыл пшэрхэм къы-
хащIыкI шхыныгъуэхэр, абы я дагъэр 
сэбэп яхуохъу щIыIэ зыхыхьахэм, жьы 
зыхуримыкъухэм, жьэн уз зиIэхэм.
•Нартыху пIастэ хуабэрэ бжьыныщхьэ 
укъэбзарэ шыгъум хагъауэурэ зышхрей-

хэр фIыуэ мэжей, абы лъыр фIыуэ зэре-
гъакIуэ, нэкIу зэлъахэми зрегъэшэщIыж.
•Шха иужькIэ бжэмышхри гуахъуэри Iу-
бауэ ягъэтIылъыркъым, гуэныхьышхуэ 
пылъщ жаIэ. 
•Къалмыкъ шей пщтырым адыгэ шатэ 
Iувыр хэпкIэмэ, тхъууэ мэжабзэ. Апхуэдэу 
мыхъун щхьэкIэ, шатэ Iувым псы тIэкIу 
хакIэ, зэIащIэри, итIанэ къалмыкъ шейм 
хакIэж.
•Ямылейуэ ялъэса мэл е былым лъатэм 
кхъуей щIагъуэу хихыжынукъым.

КЪУБАТИЙ Борис.

Нартыр гъуэгу техьэн, зекIуэ ежьэн и 
пэ къихуэу Iэщэ-фащэкIэ зызэщIеузадэ 
- зекIуэ ежьа нартым нэхъыбэрэ дэплъа-
гъур шабзэрэ джатэрэщ; бжы е бжыщхьэ 
ды къуакъуи зэрехьэ нартым. Тхыдэр 
щыхьэт тохъуэ шабзэри, джатэри, бжыри 
япэ дыдэ къежьа Iэщэхэм зэращыщым. 
Джатэ ящI щыхъуар, зэрыгурыIуэгъуэщи, 
 гъущIыр дунейм къытехьа нэужьщ, абы 
ипэ ящIащ шабзэмрэ бжымрэ, ауэ а  тIури 
Iэщэ шынагъуэ щыхъуар гъущIыр  къежьа 
нэужьщ: щIы щIагъым куэдыкIейуэ 
къыщIокIыж шабзэшэмрэ бжымрэ палъ-
хьэу щыта гъущI папцIэхэр. 

Джатэм и гугъу умыщIыххэми, нарт-
хэм я лъэхъэнэ лъандэрэ адыгэхэм зэра-
хьа шабзэмрэ бжымрэ епщыкIубгъуанэ 
лIэщIыгъуэм къэсащ: шабзэрэ бжыкIэ 
зэщIэузэдауэ Кавказ зауэм хэтащ адыгэ 
шухэр. Хъан-Джэрии нэгъуэщI щыгъуа-
зэхэми зэратхыжамкIэ, адыгэ зауэлIым 
зэрихьэ шабзэр Iэщэ шынагъуэт, ар 
фочым нэхърэ зэрынэхъ тIасхъэ щыIэтэ-
къым, фочышэр здынэсым шабзэшэри 
нэсырт, ар зыщIхэм (шабзащIэхэм) я 
IэщIагъэм пщIэшхуэ иIэт, адыгэ шабзэхэр 
куэдыкIейуэ ящэхурт нэгъуэщI лъэпкъхэм 
(Хъан-Джэрий щыхьэт зэрытехъуэмкIэ, 
кърым хъанхэм я дзэр зэрызэщIэузэдар 
адыгэхэм я деж къыщащэхуа шабзэт).

Нарт хъыбархэм зэзэмызэщ къамэрэ 
сэшхуэрэ къыщыхэхуэр. Абы и щхьэу-
сыгъуэр гурыIуэгъуэщ: къамэри сэшхуэ  -
ри къыщежьар иужькIэщ - курыт 
лIэщIыгъуэ хэрщ. Джатэм нэхърэ зэры-
нэхъ Iэрыхуэм гу лъата нэужь, адыгэхэм 
ящI хъуащ зи цIэр жыжьэ дыдэ Iуа 
сэшхуэр: адыгэ сэшхуэкIэ заузэдауэ щы-

тащ, псалъэм  папщIэ, урыс пащтыхьым и 
шуу дзэм, езы «сэшхуэ» псалъэри урысы-
бзэм хыхьащ - аращ урысхэм я «шашкэр» 
къызытекIар.

«Лэныстэ» псалъэм иджырей адыгэб-
зэм щиIэ мыхьэнэр зэрабз Iэмэпсымэщ. 
Ауэ къызыхэкIа латиныбзэм абы щиIар 
нэгъуэщI мыхьэнэщ: пасэрей латинхэр 
лэныстэкIэ зэджэу щытар Iэщэ лIэужьы-
гъуэщ - дротикщ. Тхыдэр щыхьэт тохъуэ 
пасэрей адыгэхэми апхуэдэ Iэщэ лIэужьы-
гъуэ зэрызэрахьам: дротик зыбжанэ я 
бгым ищIауэ шэс я хабзащ пасэрейхэм, 
бийм ираутIыпщурэ иризауэу.

Пасэрейхэм, псалъэм папщIэ, алыдж-
хэм, Iэщэ гуэр яIащ баллистэкIэ еджэу: 
абыкIэ мывэ ядзурэ къалэ блыныр 
 якъутэрт. Пасэрей адыгэхэми апхуэдэ 
Iэщэ гуэр зэраIам щыхьэт тохъуэ нарт 
эпосыр: Гъуд къалэ къыщащтэм, нарт-
хэм Батрэз къалэм дадзэ… Нарт эпосым 
апхуэдэ хъыбар къыщIыщызэтенар, да-
уи, щхьэусыгъуэншэкъым: баллистэ 
(къалэ зэракъутэ) Iэщэ пасэрей адыгэхэм 
ямыIатэмэ, я IуэрыIуатэм абы и лъэужь 
къыщызэтенэнутэкъым.

Адыгэбзэм ихъумащ пасэрей Iэщэм 
(баллистэм) и цIэри - «мывэдз». «Мы-
вэдз кIэ» (баллистэкIэ) якъутэри, нарт-
хэм Гъуд къалэ къащтащ (нарт хъыбар-
хэм къызэрыхэщымкIэ, Гъуд къалэ мывэ 
сэреиблкIэ къэщIыхьауэ щытащ). Нарт 
эпосым къыхэнар а зы къалэм и цIэра-
ми, пасэрей адыгэхэр, зекIуэ ежьэурэ, 
нэгъуэщI быдапIэхэми ебгъэрыкIуэу 
зэрыщытам тхыдэр щыхьэт тохъуэ.

КЪЭРМОКЪУЭ Хьэмид. 

Прунж  кхъуейжьапхъэ
Прунжыр зэхащыпыкI, фIыуэ ялъэс-

ри, гъур хъуху ягъэгъущ. Прунж къаб-
зэр яхьэжри, кхъузанэкIэ яухуэнщIыж. 
Шыуаным псы щIыIэ тIэкIу иракIэ, абы 
джэдыкIэ кугъуэ уда зыхэлъ шатэ ха-
кIэри, дакъикъи 5 - 6-кIэ къагъэкъуалъэ. 
ИтIанэ а шатэ къэкъуалъэм, къыркуэ мы-
хъун щхьэкIэ зэIащIэурэ, прунж хьэжы-
гъэр хакIутэ. Шыуаныщхьэр ныкъуэте-
пIэу, зэзэмызи зэIащIэурэ, дакъикъэ 15 
хуэдизкIэ къагъавэ, тхъу къыщIидзыху. 
Абы кхъуей цIынэ хагъэщащэ, зэIащIэурэ 
шыгъушыпс хакIэри, щыуаныщхьэр теха-
уэ дакъикъи 4 - 5 хуэдизкIэ, хьэзыр хъуху, 
ягъажьэ. Кхъуейжьапхъэ жьар пщтыру 
тепщэчкIэ Iэнэм трагъэувэ. ПIастэ щIыIэ, 
чыржын, хьэлIамэ, щIакхъуэ дашх. Шэ 
 хуабэ трафыхьыж.

Халъхьэхэр (зы цIыху Iыхьэ):
Псы щIыIэу - г 50
Шатэу - г 260-рэ
ДжэдыкIэ кугъуэу - зы ныкъуэ
Прунж хьэжыгъэу - г 15
Кхъуей цIынэу - г 15
Шыгъуу - узыхуейм хуэдиз

КIэртIоф  хьэнтхъупс
Шыуаным тхъу иралъхьэри, мафIэ ща-

бэм тету ягъэткIу. Абы зэпэплIимэурэ 
упщIэта бжьыныщхьэ халъхьэри, зэIа-
щIэурэ ягъэлыбжьэ, шыбжий сыр хьэжа 
хакIутэ, зэIащIэурэ тхъуэплъ дахэ хъуху 
ягъэлыбжьэ. Абы псывэ къагъэхьэзырам 
щыщ бэлагъкIэ зэIащIэурэ щIакIэ, зэIа-
щIэурэ мафIэ щабэм тету дакъикъитI- 
щыкIэ къагъэкъуалъэ. Абы халъхьэ 
IупщIэурэ упщIэта кIэртIоф. Псывэ къэ-
нар щIакIэжри, шыгъу хадзэ, зэIащIэ. 
Шыуаныщхьэр трапIэри, хьэзыр  хъу ху ма-
фIэ щабэкIэ ягъавэ. Хьэзыр  хъуа хьэнт-
хъупсыр пэшхьэкум къытрахри, джэдгын, 
бурш хаудэ, шыуаныщхьэр трапIэжри, да-
къикъитхукIэ щагъэт. Пщтыру фалъэкIэ 
Iэнэм трагъэувэ. ЩIакхъуэ е лэ къум 
 дашх. Шати хэзыкIэ щыIэщ.

Халъхьэхэр (цIыхуитI Iыхьэ):
Тхъууэ - г 40
Бжьыныщхьэ укъэбзауэ - г 35-рэ
Псывэу - г 900
КIэртIоф укъэбзауэ - г 200
Шыгъуу, шыбжийуэ, джэдгыну - узы-

хуейм хуэдиз.
«Адыгэ шхыныгъуэхэр»

тхылъым къитхыжащ.

МылIэр лIы мэхъу.
ЦIыху хъуащ, хуэфа-

щэ увыIэпIэ игъуэтащ; 
балигъ хъуащ - жыхуи-
Iэщ. ЦIыхум игъуэта 
щытыкIэр гуапэ щащы-
хъум деж  къапсэлъ хаб-
зэщ. 

Мыщафэ Iэры мылъ-
хьэм гуащэр щумыгъэ-
гугъ. 

УмыгъэзэщIар гъэзэ-
щIа хъуакIэу, зэфIэкIа-
уэ умыбж. Iуэхур щызэ-
фIэкIын хуей пIалъэр 
къэмыс щIыкIэ гъэзэщIа 
хъуауэ къызылъытэм хуэ-
гъэза чэнджэщщ. 

ПащIэм къимыхьыр 
жьакIэм къихьыжыр-
къым. 

УщыщIалэм къып хуэ-
мылэжьар уи жьыщхьэ 
къыпхуэлэжьыжынкъым. 

Пэ зиIэм кIэи иIэщ. 
ЖаIар е нэгъуэщI зы-

гуэрыр ирикъуну, абде-
жым щыухын хуейуэ къы-
щалъытэм деж къа псэлъ 
хабзэщ. 

Псым итхьэлэр шхийм 
йопхъуэ.

ХэкIыпIэншагъэ къиху-
тар къезыгъэлыну, къызэ-
тезынэну къыфIэщIу, 
иужьрей дыдэ гугъа-
пIэу йожалIэ, сэбэп къы-
зэрыхуэмыхъуфынур нэ-
рылъагъуми. 

Псым къудамэ тет-
къым. 

«IэубыдыпIэншэщ» жы-
хуи Iэщ. Псым ущы бэ-
лэрыгъ зэрымыхъунур 
кърагъэкIыу къапсэлъ. 

ЩАУЭ Къэлидар.

Хъурмэр пхъэщхьэ мы-
щхьэхэм я пащтыхьу къа-
лъытэ. Абы и  «хэкур» Ки-
тайращ. Европэм щы-
псэухэм ар къызэрацIы ху-
рэ куэд щIакъым - илъэси 
 100-м нэблэгъами аращ.

ЗИ ФIАГЪ КIЭ нэхъыфIу 
ябжыр япон хъурмэращ. 
Ар икIи нэхъ инщ, икIи 
 гъуэжьыфэ-плъыжьыфэщ. 
Хъурмэр пшхыну IэфI 
дыдэщ. Абы и хьэлъагъым 
и Iыхьэ плIанэр зыубыдыр 
фруктозэмрэ глюкозэмрэщ. 
А тIур куэду зэрыхэлъым 
щхьэкIэ зи гум дагъуэ 
иIэхэм я дежкIэ сэбэпщ. 
 Хъурмэм хэлъ фошыгъур 
Iэпкълъэпкъым зыхухихыр 
гум екIуалIэ лъынтхуэхэрщ. 
Гуузым къыхигъэзыхьу Кав-
казым и зыгъэпсэхупIэхэм 
къакIуэхэм зы махуэм хуэзэу 
япон хъурми 2 - 3 ирагъэшх. 

Къапщтэмэ, дэтхэнэ 
цIыхум дежкIи сэбэпщ ма-
хуэм хъурми 3 ишхыну. 
Абы шэ хуабэ щIыгъужмэ, 
зыхуэдэ щыIэкъым. 

Псом нэхърэ нэхъ сэбэ-
пу къалъытэр королёккIэ 
зэджэ хъурмэ лIэужьы-
гъуэращ. Псы зэбэкI а пхъэ-
щхьэмыщхьэм куэду хэлъщ 
калий, кальций, фосфор, 
магний, гъущI, нэгъуэщI 
микроэлементхэри. 

Апхуэдиз витаминыр зы-
хэлъ хъурмэр, королёкыр 
пшхыну зэрысэбэпым къы-
дэкIуэу IэфIщ икIи гуакIуэщ. 
Абы жьэ кIуэцIыр щызэри-
гъалъэ щыIэщ. Апхуэдэхэм 
деж пшхын ипэкIэ, хъур-
мэр сыхьэт зыбжанэкIэ псы 
 хуабэм хэбгъэлъмэ, фIы 
дыдэ мэхъу. 

ДОХЪУШОКЪУЭ Санэ.

Лютер Мартин, Моцарт, Эдисон 
сымэ бын хырых яIащ, Маркс - 7, Шу-
ман - 8, Чаплини апхуэдиз, тхыдэтх Со-
ловьев - 12, математик Эйлер - 13, Тол-
стой Леви апхуэдиз, Бах къуипщIрэ 
пхъуипщIрэ къыхуалъхуат.

* * *
США-м щыщ Рой Тимоти 1982 гъэм 

бадзэуэгъуэм и 4-м щIидзэри, махуэ 
431-кIэ къемыхыу жыгыщхьэм фIэсат.

* * *
Тхыгъэ щхьэхуэхэм къызэрагъэлъа-

гъуэмкIэ, 1858 - 1865 гъэхэм Кав-
каз Ищхъэрэм ирашу Тыркум цIыху 
мин 493-рэ Iэпхъуащ. Абыхэм ящыщу 
45.023-р натыхъуейщ, 27.337-р аба-
зэхэщ, 165.626-р шапсыгъщ, 74.567-р 
убыхщ, 17.000-р къэбэрдей адыгэщ.

* * *
Зы километр зэбгъузэнатIэм цIыхуу 

щопсэу: Урысейм - 6, США-м - 42-рэ, 
Японием - 289-рэ, Инджылызым - 241-
рэ, Франджым - 112-рэ, Китайм - 152-

рэ, Бразилием - 19, Индием - 303-рэ, 
Италием - 189-рэ, Австралием - тIум 
тIэкIу щIигъу, Германием - 230-рэ, Из-
раилым - 284-рэ, Индонезием - 108-рэ, 
Иорданием - 71-рэ, Пакистаным - 186-
рэ, Сирием - 83-рэ, Къэбэрдей-Балъ-
къэрым - 72-рэ, Адыгэ Республикэм - 
59-рэ, Дагъыстэным - 49-рэ, Ингушым 
- 78-рэ, Къалмыкъым - плIы ири-
мыкъу, Къэрэшей-Шэрджэсым - 31-
рэ, Осетие Ищхъэрэ - Аланием - 88-рэ, 
Шэшэн Республикэм - 82-рэ.

* * *
ЯпэщIыкIэ псалъэхэр, пычыгъуэ-

хэр къызэрыкI сурэт цIыкIухэр къа-
гупсысащ. Нэхъ кIасэIуэу Финикий 
сондэджэрхэм хьэрф языныкъуэхэр 
 кърагъэжьащ, ауэ ахэр хьэрф дэкIуа-
шэт. ИтIанэ ди эрэм и пэкIэ IX - VIII 
лIэщIыгъуэхэм пасэрей алыджхэм 
хьэрфзешэхэри кърагъэжьащ икIи 
абыхэм я тхыбзэр «альфэрэ» «бетэу» 
зэхэтт. Урысхэм я деж ар къэсащ икIи 

славяныбзэкIэ «аз» «бука» хъуащ, 
абыи къытекIащ «азбука» псалъэр. 
Дунейм тет лъэпкъхэм я нэхъыбэм 
езым я алыфбей къагупсысакъым, 
нэгъуэщIхэм яйхэр къагъэсэбэпауэ 
аращ - дэри, адыгэхэми, урыс алфа-
витращ къэдгъэсэбэпыр. 

* * *
КIэртIофыр къыщежьауэ къалъытэр 

Эквадорымрэ Перумрэщ. ХVI лIэщIы-
гъуэм и пэхэм а къэкIыгъэ хьэлэмэтыр 
абыхэм кърашри, Испанием къашащ, 
итIанэ Европэ псом лъэIэсащ, фIыуэ 
ялъагъуу, егугъуу ящIэуи щIадзащ. 
Нэхъ иужьыIуэкIэ Урысейми къэсащ. 
Ауэ, пэжщ, абы щыгъуэ ди деж къэ-
са кIэртIофымрэ нобэ къэдгъэкIымрэ 
зэщхьыжкъым, сортыщIэ куэд къагъэ-
хъуащ, нэхъ бэви хъууэ, щIыпIэ нэхъ 
щIыIэхэри езэгъыу. Иджы кIэртIофыр 
Урысей Федерацэм и щIыпIэ куэдым 
фIыуэ щохъу. Ар иджы щIакхъуэ етIуа-
нэуи ябж.

ЗэвгъащIэ

ЕкIуэкIыу: 3. Сыбыр щIы-
налъэм щыIэ къалэшхуэ, 
цIыхуу мелуанрэ ныкъуэ-
рэ дэсу. 6. ПшахъуэщI. 7. 

Лъакъуэм ищIа лъэужь. 
8. Пхъэщхьэмыщхьэ. 11. 
БжэIулъэ. 12. Щхьэц … 
13. Абы тутын иракIутэурэ 

ирофэ. 17. Шым и фIа-
лъэ лъа къуитIымрэ и зы 
 кIэбдз  лъакъуэмрэ иралъ-
хьэ лъа хъэ. 19. …  зэрыхьэ 

бей мэхъу. 20. Хьэцэпэцэ 
къэкIыгъэ. 21. КъурIэным 
щыщ Iыхьэ, нэмэз щащI-
кIэ жаIэу. 24. Нэхъапэм 
адыгэм я унащхьэр абыкIэ 
ягъэбыдэрт. 26. Сэхуран 
гъэлыгъуа тIэкIу-тIэкIуурэ 
зыщэхэм яшыхь тхылъым-
пIэ. 28. Унагъуэр къызэ-
хинэри, ди гъунэгъу лIыр 
ежьэжащ, и … къу рыкъуу. 
29. Iэщым хузэхащIэ шхы-
ныгъуэ. 30. Лъэс … 31. … 
зезыхьэ и Iэпэ йобзей. 32. 
Iэпхъуамбэхэм ар нэхъ 
цIыкIущ. 

Къехыу: 1. ЦIыхухъуцIэ. 
Е Осетие Ищхъэрэ - Ала-
нием хиубыдэ къалэ. 2. 
ФIы дыдэ гуэрым е егъэле-
яуэ дахэм щхьэкIэ жаIэ 
псалъэ. 4. ЗэхэщIыкI щIа-
гъуэ зимыIэ, щхьэдыкъ. 
5. Пщэдейрей … нэхърэ - 
нобэрей бзу. 9. Хуабэ, кIа-
пэ зылъэIэса хьэсэ  явам 
къыщхьэщих бахъэ. 10. 
Куэдрэ щыта махъсымэм 
и щIэтIысыкI. 14. ПIалъэкIэ 
щIэсын хьисэпкIэ, губгъуэ-
хэм, хъупIэхэм пхъэкIэ 
зэупсеяуэ щащI псэупIэ. 
15. Япэ адыгэ щIэныгъэлI 
цIэрыIуэхэм ящыщ. Абы и 
цIэр зэрехьэ Налшык и зы 
уэрамым. 16. Мэш хьэуазэ. 
18. ПхъащIэ Iэмэпсымэ. 
22. ХъуэпсапIэ, гуращэ. 23. 
Адыгэ псалъэжьым зэры-
жиIэмкIэ, мэкъумылэр щы-
мащIэм деж ар шхэрей 
мэхъу. 25. КIыщокъуэ Алим 
и усэ цIэрыIуэ. 26. Языны-
къуэ хьэрып къэралхэм 
я Iэтащхьэм зэреджэ. Е 
цIыхухъуцIэ. 27. Псы нэпкъ 
лъагэ е бгы щыхупIэ. 28. 
Пхъэщхьэмыщхьэ. 

Зэхэзылъхьар
МЫЗ Ахьмэдщ. 

Тхыдэм  щыщ

Шхыныгъуэхэр

Испан  псалъэжьхэр

Алыфбейр  къызэрежьар

Псалъэ
шэрыуэхэм
къарыкIыр

Дыщалъхуа  щIыналъэм

«Нартсанэ» турбазэр. 1970 гъэ


